1 ва 2 Жаҳон урушидан кейинги йилларда Европадаги мамлакатлар ва АҚШ 
1. 1- Жаҳон урушининг ниҳояси ва инсоният тарихида энг янги даврнинг бошланиши.  
2.1917 йилги Россиядаги февраль демократик инқилобининг ғалабаси ва октябрь воқеаларининг ғарб мамлакатларидаги таъсири.  
3.1918 йил куз фаслидаги Германия ва Австрия-Венгриядаги демократик инқилоблар ва уларнинг оқибатлари.  
4.Биринчи Жахон урушининг натижалари. Париж тинчлик конференциялари. 1918-1923 йилларда халқаро муносабатлар.  
Таянч тушунча ва иборалар: Халқаро муносабатларда  янги даврнинг  бошланиши. Париж  сулҳ конференцияси.  Версаль системаси.  Капиталистик  мамлакатлар  ўртасидаги  зиддиятлар. Репарация  масаласи.  Вашингтон системаси. Капитализмнинг  қисман стабиллашувининг  халқаро муносабатларга  таъсири.  Жаҳон иқтисодий инқирознинг  халқаро муносабатларга таъсири. Фашистик давлатлар томонидан агрессиянинг  бошланиши. Англия,  Франция  ва СССР  давлатларининг  Москва  музокоралари.  Ўзаро ҳужум  қилмаслик  тўғрисида  Совет-Герман  шартномаси.   
 
Дарснинг мақсади: Икки жаҳон уруши ўртасидаги йилларда Европа ва Америка мамлакатларининг ўзаро муносабатларини,зиддиятли тугунларини, ғолиб мамлакатлар билан мағлуб мамлакатлар ўртасидаги, ғолиб мамлакатларнинг ўзлари ўртасидаги ва ниҳоят капиталистик давлатлар билан ССЖИ ўртасидаги муносабатларни кенг ёритиш. Уруш икки ўчоғининг вужудга келиши сабабларини ва бунинг оқибатида халқаро майдондаги муносабатларнинг чигаллашиб кетиши сабабларини тушунтиришдан иборатдир. 
 
 1. Биринчи жаҳон уруши, айниқса Октябрь  тўнтариши  натижасида   капиталистик системанинг  иқтисодий, сиёсий ва идеологик  томонларини  ўз ичига олувчи инқирози бошланиб, чуқурлашиб борди.  Халқаро миқёсда ҳам  зиддиятлар  кескин тус олди.   Икки хил зиддият Совет  Россияси билан  капиталистик давлатлар ўртасидаги  зиддият ва капиталистик давлатларнинг  ўз ўрталаридаги   зиддиятлар кучайди.   
Капиталистик давлатлар  Россиянинг урушдан  инқилобий йўл билан  чиқиб,  мустақил тараққиёт  йўлига ўтиб олишига, ҳокимият тепасида  ишчи ва деҳқонлар турган бир мамлакатнинг   мавжуд бўлишига чидаб  тура олмас эдилар.   Чет эл монополистлари  чоризмга ва Муваққат ҳукуматга  қарз берган  миллиард сўмлаб  пулларидан, Россиядаги   шахталари  ва корхоналаридан  тушаётган жуда катта   фойдаларидан ажралиб  қолишни асло  истамас эдилар.    
 Совет Россиясига қарши курашда  Антанта давлатлари   умумий бир мақсадни  кузатган бўлсалар-да, улар ўртасида,  кучли зиддиятлар  мавжуд эди.  Айниқса босиб олинган  жойларни тақсимлаб   олиш масаласида   капиталистик давлатлар  ўртасида зиддият   кескинлашди.  Улар бирбирларининг   ҳаддан ташқари  кучайиб  кетишига  жиддий қаршилик кўрсатдилар. Жаҳон уруши мобайнида  жуда ҳам бойиб,  қарздор мамлакатдан қарз берувчи мамлакатга айланган  АҚШ халқаро  муносабатларда  асосий роль ўйнашга  зўр бериб интилди.  Англия ўз мустамлака  ерларини  босиб олинган территориялар ҳисобига  кенгайтиришга, Франция Европадп  гегемон бўлиб олишга ва ўз мустамлакаларини кенгайтиришга ҳаракат қилди.  Италия ўз  территориясини Болқонда, асосий жанубий славян  ерлари ҳисобига  кенгайтириб олишга, Япония эса  Хитой ери  Шаньдунни ва Германиянинг Тинч океандаги  мустамлакаларини  ўзиники қилиб олишга зўр бериб уринди.  Шу негизда  АҚШ билан Англия,  Франция билан Англия,  Франция билан АҚШ, АҚШ билан Япония  ўртасида  зиддиятлар кескинлашди.   
 1971 йил ноябрь-декабрь ойларида  Совет Россияси  Антанта мамлакатлари ҳукуматларига  бир неча марта  мурожаат қилиб, Германия ва унинг  иттифоқчилари билан урушни тўхтатиш, аннексиясиз ва контрибуциясиз сулҳ шартномалари  тузиш учун  музокаралар  бошлашни  таклиф этди.  Лекин улар  Совет Россиясининг  бу таклифларини  рад қила  бердилар.   
 Антанта  давлатлари  сулҳ тўғрисида  музокаралар олиб боришдан  бош тортганларидан кейин,  Совет Россияси  1917 йил 3 декабрда  Брест-Литовск  шаҳрида  Германия ва унинг  иттифоқчилари  билан музокаралар  бошлашга мажбур бўлди.   
 	Совет Россияси  1918 йил 3 мартда  Германия, Австрия-Венгрия, 
Болгария ва Туркия билан сулҳ шартномаси  имзолади. Сулҳ шартномасига  Совет ҳукуматининг  топшириғи  билан ташқи ишлар  халқ комиссари  Г.В.Чичерин  имзо чекди.  Бу шартномага  биноан  Совет республикасидан   собиқ Россия империяси  таркибидаги  Финляндия, Литва, Латвия, Эстония ва Польша Германияга ўтди, Украина Германияга қарам давлатда  айланди;  Совет давлатига  Германия  фойдасига 6  миллард  олтин марка  миқдорида  контрибуция  тўлаш ҳамда  армия ва  флотни  демобилизация  қилиш мажбурияти  юкланди.  Батуми, Карс ва Ардаган Туркияга  топширилди.   
 Брест-Литовскдаги  шартнома  Антанта мавқеини  анчагина кучсизлантирди.  Германия бундан фойдаланиб ҳал қилувчи зарба   беришга аҳд қилди.   
 Германия қўмондонлиги  жангни  ғолибона таъсирчан зарба билан якунлашга  қарор қилади.   1918 йил  апрель  ойида немис  қўшинлари Антанта мавқеларига  кучли ҳужум бошлади. Дастлаб улар муваффақиятли   ҳамла қилиб, Антанта қўшинлари  мудофаасини  ёриб ўтдилар ва Марна  дарёси соҳилларига  чиқдилар.  Узоққа  отадиган  тўплар билан  Парижни ўққа тутдилар. Аммо муваффақиятини мустаҳкамлаш учун  Германия етарли  захира топа олмади.  Мамлакат ҳолдан тойган, армиянинг   ҳарбий руҳи чўккан, халқ урушдан  чарчаган эди.  Айни пайтда Антанта  АҚШ дан тўхтовсиз  ёрдам олиб турарди.  АҚШ “шартномага қўшилган  мамлакат” сифатида  1917 йил апрелда урушга кирган эди.   Германия энди ҳужум қилишдан  ожиз эканлиги  маълум бўлиб қолгач, Антанта мамлакатлари  барча фронтларда   қарши ҳужумга  ўтдилар ва немис  қўшинларини  босиб  олинган Франция ва  Бельгия  ҳудудларидан сиқиб  чиқара бошладилар.    Брест сулҳининг имзоланиши  Совет ҳокимиятини  мустаҳкамлашда  муҳим роль ўйнади.   Бироқ, Совет Россияси томонидан  қўлга киритилган  нафасни  ростлаб олиш даври узоқ давом этмади.  1918 йил март  ойидаёқ  Антанта  давлатлари Совет Россиясига  қарши ҳарбий  интервенция  бошладилар.   
 	Лекин Антанта давлатларининг  муайян бир антисовет мақсадни   
кўзлаганлигига қарамай,  капиталистик  лагердаги  ички зиддиятлар  туфайли  улар ўзларининг  барча кучларини  бирданига  Совет Россияига  қарши юбора  олмадилар.  Шундай бўлса-да, 1918 йил мартида  Англия, сўнгра  Америка  қўшинлари  Мурманск  ва Архангельскка туширилиб, бу шаҳарлар ишғол  қилинди. 1918 йил апрелида  Владивостокка Япония,  сўнгра  Америка қўшинлари туширилди. Улар Владивосток, Приморье ва Шимолий Сахалинни  босиб олдилар.  
 1918 йил майида  Ўрта Волга  ва Сибирда чехословак  корпусининг  Америка, Англия,  Франция давлатлари  томонидан  уюштирилган исён кўтарилди. 1918  йил августида   инглизлар Ўрта  Осиёнинг бир қисмини  (Закаспий вилоятини) ва Бокуни босиб олдилар,  америкаликлар  Сибирга  бостириб  кирдилар.   
 1918 йил ёзида герман  қўшинлари Брест сулҳ шартномасини бузиб,  Украинани, Белоруссияни, Дон-Кубань туманларини, Грузияни, Болтиқ бўйини, Қримни ишғол қилдилар.   1918  йил ноябрида  совет элчилари  Германиядан  чиқариб   юборилди.  Интервентлар  ички  аксилинқилобчиларни  қўллаб-қувватладилар ва рағбатлантирдилар.  1918 йил кузида  Антанта   қўшинларининг  умумий ҳужуми  натижасида  тинкаси қуриган   немис армияси  кўп талафот  кўриб чекинди.  Германиянинг  иттифоқчилари эса  тор-мор қилинди.  1918 йил 29  сентябрда  Болгария, 30 октябрда  Австрия-Венгрия Антанта олдида таслим бўлди. Мағлубият  ва бошланган  инқилоблар натижасида  Австрия-Венгрия Габсбурглар  империяси емирилди ва парчаланди.  Германия ёлғиз  қолди ҳамда  жиддий иқтисодий   ва сиёсий қийинчиликларга   дучор бўлди.  Инқилобий вазият  етилмоқда эди.  Германия ҳукумати 1918 йил 5 октябрда АҚШ президенти  Вильсонга  мурожаат қилиб, яраш битими  тузишни  сўради.  1918 йил 9 ноябрда   Германияда   буржуа-демократик  инқилоб бошланиб, монархия режими тугатилди.  Республика эълон қилинди.   
 1918 йил 11 ноябрда  Франциянинг  шимоли-шарқидаги  Компьен   ўрмонида  Антанта қўшинлари  бош қўмондони  маршал Фошнинг  вагонида  Германиянинг Эрцбергер  бошчилигидаги  делегацияси Антанта  қўмондонлиги  таклиф этган   таслим бўлиш актига  йўл  қўйди. Бу актда  Германияга  ўз қўшинларини  Франция, Бельгия, Люксембург, ЭльзасЛотарингиядан  ва Рейннинг   чап қирғоғидан  тезда, аммо   Австрия ва Венгриядан,  Руминия ва Туркиядан, Россиянинг  ишғол  қилинган  жойларидан  Антанта  кўрсатган  муддатда олиб  чиқиб кетиш  мажбурияти  юкланди.  Германия  ғолиб давлатларга  жуда  кўп миқдорда яроғ-аслаҳа,  самолёт, ҳарбий кемалар, транспорт, чорва моллари ва  бошқаларни топширадиган бўлди.  
 Биринчи жаҳон урушида ғолиб чиққан  АҚШ,  Англия, Франция, Италия, Япония ва бошқа давлатларнинг   таслим бўлган  Германия, Австрия, Венгрия, Туркия ва Болгария билан сулҳ  шартномаларини ишлаб чиқиш   учун 1919  йил  18 январда  Парижда сулҳ конференцияси  очилди. Бу конференция  1920 йил 21  январгача давом этди.  Конференцияда  Антанта томонидан  туриб урушда  қатнашган  27 давлат   вакиллари иштирок этди. Германия ва мағлубиятга  учраган бошқа  давлатлар фақат конференциянинг сўнгги  босқичида,  тайёрланган сулҳ  шартномасини топшириш вақтида  қатнаштирилди.  Конференцияда  кичик давлатларнинг  фикрлари  эътиборга олинмади.  Конференцияда  АҚШ   (президент  Вильсон), Англия  (бош министр Ллойд Жорж),  Франция  (Клемансо, конференция раиси) ва Италия ()Орландо    асосий роль ўйнадилар. Улардан ташкил  топган  “Тўртлар совети” энг асосий  орган бўлиб, бир қанча  яширин кенгашлар ўтказди ҳамда улар  халқлар  ва давлатларнинг  тақдири  юзасидан  сурбетларча савдолашдилар.   асосий давлатларнинг  тутган мавқелари бир-бирига зид, кўпинча тамомила  қарама-қарши эди. Энг муҳими, Антанта  иттифоқи  аввал бошдан махфий шартномалар, яширин  битимлар асосига  қурилган бўлиб, янги вазиятда  бу келишувларни  амалга ошириб  бўлмасди.  Ана шу шартномаларга кўра, Россия Истамбулни олиши ва  Дарданелл  бўғози устидан  назорат  ўрнатиши, бунинг  эвазига  Франциянинг ЭльзасЛотарингияга эгалик қилиш ҳуқуқини  ҳамда  Англиянинг  Миср устидан  назоратини  эътироф этиши зарур эди.  Руминияга  Трансильванияни бериш ваъда қилинган, аммо бу  Венгрия манфаатларига мос келмасди.  Англия араб  халқларига  Усмонли  империясидан  чиқиш ва  араб давлатлари тузишни таклиф  этди. Айни пайтда  бу таклиф Англия ва Франциянинг  Яқин Шарқни  бўлиб олиш ҳақидаги   келишувларига  зид эди.  
 Ғолиб  мамлакатларнинг  манфаатлари ҳам  бир-бирига  тамомила  зид эди.  Франция Германиядан  ўзининг  кучсизлигини  англаган ҳолда бу мамлакатни  батамом  кучсизлантирадиган ва Европада  Франциянинг  устунлигини  таъминлайдиган тинчлик ўрнатилишини истар эди.  Италия  Адриатика денгизи  соҳиллари ва оролларни қўлга  киритишдан  умидвор эди.  Англия ўзининг   империяси ҳудудларини  кенгайтиришни  ўйларди.  Япония  Осиёда  устун мавқега  эришишни  орзу қиларди.  АҚШ  денгизларда  сузиш эркинлигини  таъминлашни  талаб этар,  шу йўл билан  ўзининг  океан флоти устунлигидан  фойдаланишни мўлжалларди.   Конференция қатнашчиларининг доимо  диққат   марказида  турган муаммо  “рус масаласи” эди.  Большевизм   ғояларининг   ёйилиши қаршисидаги   қўрқув  Версаль  конференциясининг  қарорларига ҳам  ўз муҳрини  босди.  ғарб мамлакатлари  раҳбарлари  конференция  бошланган кунданоқ  Россияга қарши  интервенцияни  ташкил қилиш билан  шуғулландилар. Улар Россиядаги  большевиклар ҳукуматини йўқотиш  ўз мамлакатларидаги  инқилобий ҳаракатни ва шарқдаги  миллий-озодлик ҳаракатини бостиришда  муҳим  аҳамиятга  эга бўлади,  деб ҳисоблардилар.   Париж сулҳ конференцияси Германия ва унинг  шерикларининг  мағлубиятини, Австрия-Венгрия  ва Туркия  империясининг  парчаланишини, Европа ва  Яқин Шарқда  янги давлатлар ташкил  топганлигини, мустамлакаларнинг   Антанта фойдасига қайта  тақсимланишини  акс эттирган хужжатларни ишлаб чиқди ва  қабул қилди.    Бу хужжатларни  ишлаб чиқишда ва  ўлжани тақсимлаш  масаласида  конференция қатнашчилари ўртасида  жиддий кураш ҳамда талаш-тортишлар бўлиб ўтди.  ғолиб йирик  давлатларнинг  ҳар бири иккинчиси  ҳисобига   ўз позициясини   кучайтириб   олишга  интилди.  Франция репарациянинг  ярмидан  кўпини  ўзига берилишини  талаб қилди, бошқалар  бунга қарши  чиқдилар.   
 Франция  давлати  Германияни  заифлаштириш  ва бўлиб юбориш учун, Баварияни  Германия  таркибидан  чиқариш ҳамда  Рейннинг сўл қирғоғидаги   ерларда  Рейн республикасини  тузиш учун курашдилар ва уни  ўз протекторатига  олиш ниятида  бўлдилар. Лекин Англия  ва АҚШ бунга йўл  қўймади.  Улар Францияга, айниқса Совет Россиясига  қарши  тура оладиган кучли  Германиянинг  бўлишини  истар эдилар.  Франция Совет  Россиясига  ва Германияга  қарши ўз  иттифоқчиси  Польшанинг  ҳудудини  анча кенгайтириш  тарафдори  бўлди.   Англия билан   АҚШ эса, Германияни  жуда  ҳам заифлаштирмаслик мақсадида  Польшани   анча кенгайтиришга қарши чиқди.   
 Йирик давлатлар ўзаро баъзи ён беришлар асосида  битимга  кела олдилар.  Англия ва Франция Япониянинг  ва   урушда  Антанта томонидан  қатнашган бошқа давлатларнинг  қўллаб-қувватлаши билан АҚШ нинг жаҳонда  ҳукмрон бўлиб  олиш планларига   йўл қўймадилар. Шу билан бирга, улар  ўзларининг  заиф шерикларининг  манфаатларига эътибор бермадилар.   Тузиб чиқилган сулҳ шартномаларининг  ҳаммаси Париж ёнидаги  шаҳарларда, сарой ва  қасрларда  имзоланди.   
 1919 йил 28 июнда  Германия билан  Версаль сулҳ  шартномаси,  1919 йил  10 сентябрда   Австрия билан Сен-Жермен,  1919 йил 27 ноябрда  Болгария билан Нейй, 1920  йил 4 июлда  Венгрия билан  Трианон, 1920 йил 10 августда  Туркия билан  Севр сулҳ  шартномалари тузилди. Бу шартномаларнинг  ҳаммаси  “Версаль  системаси”  деб аталди.   
 Версаль сулҳ шартномасига мувофиқ, Германия ва  унинг  иттифоқчилари урушнинг  айбдорлари, деб ҳисобланди.  Германиянинг  ҳамма мустамлакалари  тортиб олиниб, Англия, Франция, Бельгия ва Япония  ўртасида  тақсимланди, Франция ва  Англия Африкадаги  Того ва Камерунни тақсимлаб олдилар.  Германия  жануби-ғарбий  Африкаси Жанубий Африка  Иттифоқига, Германия шарқий  Африкаси Англияга, Янги Гвениянинг 
Германияга  қарашли қисми Австралия  иттифоқига  берилди.  Германиянинг  Тинч океандаги  Каролина, Мариана ва Маршалл ороллари ҳамда  Германиянинг  Шаньдун  ярим оролидаги  (Хитой)  ижарага олган территорияси ва имтиёзлари  Японияга ўтди. Германия  Европада  ҳам анчагина  территориядан  маҳрум бўлди.   
 Франция илгари  қўлдан кетган  Эльзас ва Лотарингияни қайтариб олди; у 15 йил  давомида  Саар  области кўмирига  эгалик қиладиган бўлди; бу даврда  шу область  Миллатлар  иттифоқи томонидан идора қилинадиган бўлди.  Рейн вилояти зонаси эса  демилитаризация қилинди.   
 Эйпен ва Мальмеди  округлари ҳамда Морене  ҳудуди Бельгияга, Шимолий Шлезвиг  плебисцит натижасида  Данияга ўтди.  Илгари босиб олинган  Польша  ерларининг  жуда оз қисми, яъни  Познаннинг  шарқий қисми, ғарбий ва Шарқий  Пруссиянинг бир қисми (Польша коридори), Юқори  Силезиянинг бир қисми янги ташкил топган  Польшага  қайтарилди.  
Германияни  Гданьск  (Данциг)дан воз  кечишга мажбур  қилинди.  Гданьск  Миллатлар Иттифоқи  ҳузуридаги  “Эркин шаҳар”га айлантирилди. Клайпеда  (Мемель)  ҳам Германиядан  ажратиб олиниб, кейинчалик  Литвага  топширилди.   
 Лекин Германия-Польша чегараси  Польша зарарига ҳал қилинди. Польшанинг  100 000 кв.км. ер ва анча  поляк аҳолиси Германиятаркибида қолди.  Польша Болтиқ денгизи билан Польша  коридори  орқали  туташди, холос.  
 Германия Польша, Чехословакия, Австрия  ва Финляндиянинг  мустақиллигини таниди. Эльба, Одер, Неман  ва Дунай  (Германия  доирасида)  халқаро сув йўли,  деб эълон  қилинди. Бу йўлларни  назорат қилиш учун халқаро  комиссиялар  тузиладиган бўлди.   
 Германия ҳарбий томондан  чеклаб қўйилди: Германияда  умумий ҳарбий мажбурият  бекор қилинди.; герман армиясининг сонини 100 минг кишидан  оширмаслик  шарт  қилиб қўйилди.  Германиянинг ҳарбий денгиз  флоти ҳам қисқартирилди. Унда оғир артиллерия ва ҳарбий авиация   бўлишига рухсат қилинмади.  Армия бош штаби  тугатилди.  Бироқ Рейхсвер  министрлиги  доирасида  умум қўшинлар  бошқармаси  тузилишига  рухсат  берилди.   
 Германия ўзининг  уруш  айбдори  эканлигини тан олди ва  ғолиб давлатлар  фойдасига  репарация тўлаб туриш мажбуриятини  олди.  Репарация тўловлари миқдорини  махсус комиссия 1921 йил  1 майгача  аниқлайдиган бўлди.  шунга қадар Германиянинг репарация  тўловлари ҳисобидан ғолиб давлатларга  20 миллиард марка миқдорида   олтин ва турли моллар тўлаш мажбурияти юкланди.  Германия мажбурият  юзасидан  ғолиб давлатларга  деярли бутун  савдо флотини, 8 минг  паравоз, 230  минг вагон, 40 минг от, 140 минг бош қорамол ва  ҳоказоларни топширди.  
 Юклатилган мажбуриятларнинг  Германия томонидан  бажарилишини таъминлаш учун  Рейннинг сўл қирғоғи (Рейн зонаси)  1935  йилгача  Антанта   қўшинлари томонидан   ишғол қилиб туриладиган бўлди.  Бу қўшинлар учун   бўладиган харажатлар  Германия зиммасига юкланди.   
 Бу очиқча талончиликни оқлаш учун  иттифоқчилар   Версаль шартномасига   231-бандни қўшдилар  Унда шундай дейилганди: “Иттифоқчилар  ва уларга қўшилган  давлатлар шуни таъкидлайдиларки,  Германия ва унинг  иттифоқчилари тажовузи туфайли рўй берган  урушда  иттифоқчилар  ва уларга қўшилган давлатлар  фуқароларига  етказилган  талафот ва зарар  учун бутун  масъулиятни  Германия  ўз зиммасига олади”.  Немислар ўз ҳудудларининг  10 фоизини йўқотдилар, бу ҳудудда  миллионлаб одам  яшар,  уларнинг  бир неча  юз минги  уй-жойсиз қолган, ўнлаб  шаҳарлар вайрон  қилинган, миллионлаб  одамлар ногирон бўлиб қолган эди.   Бундай вазиятда   улкан миқдорда  товон тўлаш ақлга сиғмасди.    Аммо Германиянинг   бошқа  чораси йўқ эди.  У икки мушкул имкониятдан бирини  танлаши:  қўйилган шартлар асосида  тинчликка эришиши ёки  урушга  кириб,  шаксиз мағлубият  ва инқилобий  тартибсизлик  аламини тотиши лозим эди.   
 Сен-Жермен сулҳ шартномасига мувофиқ, ўзининг  деярли  ҳамма жанубий   славян  территорияларидан  воз кечди:  Юлий Крайна, Триест билан бирга Истрия,  Каринтиянинг   бир қисми, Трентино  области ва  Жанубий Тирол  Италияга  берилди.   Австрия, Югославия ва 
Чехословакиянинг  мустақиллигини таниди,  Чехословакия  составига кирган Богемия ва Моравиядан воз кечди.  Галиция Польшага, Буковина Руминияга қайтарилди.  Сулҳ шартномаси  Австриянинг  мустақил давлат  бўлиб  яшаш  халқаро ҳуқуқига асос солди; Австрияни  Германияга  қўшиш (аншлюя)ни тақиқлади. Лекин бу шартнома   бир қанча халқларнинг  ҳуқуқларини  поймол қилди.   
 Австрияда ҳам умумий   ҳарбий мажбурият   бекор қилинди.   Лекин унинг  30 минг кишидан иборат  ёлланма қўшин   сақлашига рухсат берилди.  Австрия репарация  тўлайдиган  бўлди.  Австрия репарация  ҳисобига ғолиб давлатларга  ўзининг бутун савдо ва балиқ овлаш  флотини  топшириш мажбуриятини олди.   
 Сен-Жермен сулҳида  жанубий  славян  халқлари  яшайдиган  ҳудудларнинг  бир қисмини  Италияга, украинлар  яшайдиган  Буковинани  Руминияга  топшириш кўрсатилди.   
 	Трианон сулҳ шартномасига мувофиқ, Венгрия ҳудуднинг   деярли 
70%идан  ажралди.  Трансильвания   ва Банат Руминияга, Закарпат  Украинаси ва Словакия Чехияга, Хорватия ва Словения Югославияга, Бургенланд  Австрияга берилди.   
Венгрия  Чехословакия  ва Югославия  мустақиллигини  таниди.  Венгрияда умумий  ҳарбий мажбурият  бекор қилинди.  Венгр армиясининг  сони35  минг кишидан иборат қилиб белгиланди.  Венгрия ҳам репарация ҳисобига  тошкўмир, паровоз, вагон ва шу  кабиларни  берадиган бўлди.   
 	Нейн  сулҳ шартномасига мувофиқ, ғарбий Фракия Грецияга берилди.  
Болгария Эгей  денгизига  чиқиш  йўлларидан  маҳрум қилинди.   Болгариядан  1913  йилда  тортиб олинган  Жанубий  Добруджа Руминияда  қола берди.  Бир неча  шаҳарлар  (Цариброд, Боссилеград ва бошқалар) 
Югославияга ўтказилди.  Болгария флоти  ғолиб давлатларга  берилди.  
Болгарияга фақат  20 минг кишидан иборат армия сақлашга рухсат берилди.   Болгария ҳам  репарация  (2,2 миллиард олтин франк)  тўлайдиган бўлди.  Бундан ташқари  Болгария  минглаб  паровоз ва вагонлар, тошкўмир, чорва моллари ва ҳоказоларни топшириш  мажбуриятини олди.   
 Севр сулҳ шартномасига мувофиқ, Туркия ўзига  қарашли   ҳудудининг  75%идан  маҳрум бўлди.  Туркия  ҳудуди  Кичик Осиё,  Константинополь  ва унинг  атрофи билан  чеклаб қўйилди. туркияга қарашли Фаластин ва Ироқ (Месопотамия)  Англия назоратига, Сурия ва Ливан  Франция назоратига  топширилди.  Туркия Арабистон  ярим оролидаги   ерларидан воз кечди ва у ерда ташкил топган   Ҳижоз короллигини  таниди; Мисрдаги   ҳуқуқларидан  Англия фойдасига  воз кечди.  Туркия  Арманистоннинг  мустақиллигини   тан олиб, ўз таркибидаги арман ерларидан  Арманистон  фойдасига воз кечди.  Курдистон  Туркиядан  ажралиб чиқди.  Измир  (Смирна),  Адрианополь билан Шарқий Фракия, Дарданеллнинг  Европа қирғоғи  ва  Галлиполийск  ярим ороли  Грецияга   топширилди.  Бўғозлар зонасини   бошқариш  махсус  халқаро   комиссияга  юкланадиган  бўлди.  Туркия армиясининг   миқдори  50 минг  кишилик   қилиб  чекланди. Туркия  ҳарбий-денгиз  флотининг   деярли ҳаммаси  иттифоқчиларга топшириладиган бўлди.   Лекин Туркияда  кўтарилган  антиимпериалистик, миллий озодлик  кураши натижасида  1922-1923  йилларда   султон монархия  режими ағдарилди ва Севр  сулҳ шартномаси бекор бўлди.   
 Биринчи жаҳон уруши тугаганидан кейин Европада  халқаро  кучларнинг  янги мувозанатини  қайд этган  Версаль шартномалар  тартиби  шу тариқа  шаклланди.  Бу тартибнинг ичида   чуқур зиддиятлар мавжуд бўлиб,  кейинчалик улар жаҳон иқтисодий   инқирозларида, ғолиб  ва мағлуб  давлатлар ўртасидаги  низоларда  намоён бўлди.   
 1919 йили  Париж конференциясида, Германия билан  Версаль сулҳ шартномаси тузилган  вақтда  Миллатлар иттифоқи  ташкил топди. Бу халқаро  ташкилот  биринчи ва иккинчи   жаҳон урушлари  ўртасида  иш олиб борди.  
 Биринчи  жаҳон уруши йилларидаёқ бир қатор мамлакатларнинг  буржуа доиралари  Миллатлар   иттифоқини   тузиш ғоясини  илгари сурган эдилар.  АҚШ президенти  Вильсон  1919 йил  январь ойида  бошқа мамлакатларда   Миллатлар иттифоқи тўғрисида тузилган лойиҳаларни ҳисобга олиб, шу масаладаги   ўз лойиҳасини қайтадан ишлаб чиқди.  Париж конференцияси  очилган вақтда  Миллатлар иттифоқи   низомини ишлаб чиқиш учун  Вильсон бошчилигида  махсус  комиссия  тузилди.  Низомни  ишлаб чиқишда катта  мунозаралар юз берди.  Франция  Миллатлар иттифоқи  ҳузурида халқаро  армия вадоимий бош штаб тузишни  таклиф қилди, бу  эса Франциянинг  Европада  ўз гегемонлигини  ўрнатиш плани билан боғлиқ эди.   Франция таклифи Англия ва АҚШ   томонидан рад этилди.  АҚШ Миллатлар иттифоқини  ўзининг   жаҳон ҳукмронлиги учун кураш қуролига, ўзининг  “жаҳон монопол  фермаси”га айлантириш учун курашди.  Англия ва  Франция эса  бунга йўл қўймадилар.   
 1919 йил 14 февралда  Миллатлар иттифоқининг  низоми Париж  сулҳ конференциясининг  ялпи мажлисида  қабул қилинди ҳамда  Версаль ва бошқа  сулҳ шартномалари текстига  киритилди.  Бу  иттифоққа  АҚШдан  ташқари  43 давлат   аъзо бўлиб кирди. Дастлаб АҚШ ҳам  бу ташкилотнинг  “аъзоси” бўлиб ҳисобланган эди.  Аммо конференцияда   кучлар нисбати  Англия ва Франция фойдасига   ўзгарганлиги ва   Версаль системасида  улар устун бўлиб  қолганлиги сабабли АҚШ конгресси  Версаль шартномасини  ва унинг таркибий қисми бўлган  низомни тасдиқламади,  1920 йилда  Қўшма Штатлар  бу иттифоққа киришдан бош тортди.   
 Миллатлар  иттифоқи   ўз ишини  Ассамблея, бешта доимий  ва тўртта доимий бўлмаган аъзолардан  иборат  Совет орқали  ва Бош секретарь бошчилигидаги  доимий  секретариат  орқали олиб борди.  Миллатлар иттифоқининг  асосий  органлари  Женевада  бўлиб,  унга Англия ва Франция давлатлари раҳбарлик қилди.   
 Миллатлар иттифоқи расмий жиҳатдан  тинчлик ва халқаро  хавфсизликни таъминлаш учун тузилди                                       Низомда қуролларни қисқартириш, мамлакатлари  ҳудудларининг  бутунлигини   ўзаро гарантиялаш ва шу кабилар кўрсатилди    Низомга мувофиқ, агрессор давлатга нисбатан иқтисодий,  молиявий ва ҳарбий чоралар кўриш  кўзда тутилди.  Лига бирор марта ҳам  бу жазо чораларини  қўллай олмади, чунки   унинг ихтиёрида  ҳарбий кучлари ҳам, давлатлар  ўртасида  обрў-эътибори ҳам йўқ эди.  Миллатлар Лигаси  Конвенциясида  унинг аъзолари зиммасига  “барча  аъзоларнинг  ҳудудий  бутунлигини  ҳурмат қилиш  ва асраш”   юклатилган эди.  Аммо кейинги воқеалар  шуни кўрсатдики,  ҳеч ким  бу шартларни  чиндан ҳам бажаришга   тайёр эмас эди. Германия ва Россиянинг  лигадан чиқарилганлиги  мазкур халқаро ташкилотнинг  самарадорлигини  пасайтирди, унинг фаолияти  мунозара  ва музокаралар  билан чекланиб  қолди.   
 Англия, Франция  ва Япония давлатлари  Германия ва Туркиядан  тортиб олинган  мустамлакаларни ошкора  суратда ўзлариники қилиб   олишга  ботинолмадилар. Шу сабабли улар,  бу мустамлака  халқлари  ўзўзини  мустақил идора қила  олмайди, деган баҳоналар билан  Миллатлар иттифоқи  васийлигини - мандат  системасини   вужудга келтирдилар. Англияга Фаластин, Ироқ каби  мамлакатларни, Францияга Сурия, Ливан ва бошқа   мамлакатларни, Японияга  Мариан ва бошқа  жойларни бошқариш  мандати   берилди.  Мандат системаси амалда мустамлакачилик  тартиби  ва зулмининг янги формаси эди.   
Версаль системаси  Европада мустаҳкам тинчлик ўрната олмади. Бу система   урушда ғолиб чиққан   мамлакатлар билан   мағлуб мамлакатлар   ўртасидаги   зиддиятларни  чуқурлаштириб юборди.  Германия мустамлакаларининг кўпчилик қисми   Англия ва Францияга  ўтди.  Англия Яқин Шарқда, Ҳиндистон ва Британия доминионларига  бориш йўлларида   ҳукмрон бўлиб олди.   Франция европа қитъасида, Япония Узоқ Шарқ ва Тинч океанда  устунликка эга   бўлди.  Улуғ давлатлардан Германия вақтинча орқага суриб  қўйилди.  Австрия-Венгрия ва Туркия  улуғ давлатлар   қаторидан чиқиб қолди.  
 Бунинг устига дунё икки  системага  бўлиниб кетди.  Германия ва бошқа  мамлакатлар  Версаль сулҳ системасидан  қутулишга, қуролли кучларни   тиклаш ва  ҳудудларни  қайтариб олишга зўр бериб  уриндилар.    Ғолиб мамлакатлар  ўртасида  ҳам зиддиятлар  кучайди.  Италия Версаль  системасидан  норози эди,  чунки унинг   ҳудуд ҳақидаги   талаблари тўла  қондирилмаган эди.   Англия ва  АҚШ  Франциянинг  Европадаги  устунлик ролига  қарши  эдилар.  Франция Англиянинг  Яқин Шарқда    ҳукмрон бўлиб қолишига рози бўлмади.  Европада,  Яқин Шарқда  ва Африкада  ҳукмронлик  позициясини эгаллаш  учун Англия билан Франция  ўртасида,  Франция билан Италия  ўртасида, Англия билан Италия ўртасида  зиддиятлар  кескинлаша борди. Франция  Англиянинг  Туркиядаги  антиимпериалистик  кураш билан  боғлиқ бўлган  қийинчиликларидан  фойдаланиб,   Шарқий ва  Жануби-Шарқий  Европада  ўз позициясини  мустаҳкамлади. Франция  Туркиянинг  Севр сулҳ  шартномасини   қайта кўриб чиқиш  тўғрисидаги  талабларини   қўллаб-қувватлади.  1920-1921  йилларда  Франциянинг ёрдами билан  ва унинг таъсири  остида Кичик  Антанта  (Чехословакия-Руминия-Югославия сиёсий ва ҳарбий  иттифоқи)  тузилди.  Франция  Польша билан  сиёсий-иқтисодий  алоқа ўрнатди.   
 АҚШ бошқа  империалистик  давлатларнинг позициялари кучайиб кетганидан  мутлақо  норози эди. Версаль  системаси,  шу жумладан Миллатлар  иттифоқининг  низоми  АҚШга ҳеч қандай реал  устунлик  ва имтиёз  бермади.  Шунинг учун ҳам   АҚШ конгрессининг  сенати  Версаль  шартномасини,  шу жумладан  Миллатлар иттифоқи  уставини  ратификация  қилмади.  Бироқ  АҚШ  Европа ва жаҳон  сиёсатига  аралашишни  давом эттирди.   
 АҚШ 1921  йил  августида  Германия билан  сепарат шартнома  имзолади ва  Германия иқтисодиётига  фаол суқилиб кира борди.  АҚШ ҳукумати  немис монополияларини  қўллаб-қувватлади.  
 1920-1921  йилларда  рўй берган  иқтисодий  инқироз  заминида  империализмнинг  барча зиддиятлари  янада  кескинлашди.   
 Ўзаро зиддиятлар  орасида  айниқса  АҚШ билан  Англия  ўртасидаги, шунингдек  АҚШ билан Япония  ўртасидаги  зиддиятлар  энг асосий  зиддиятлар  бўлиб қолди.  Англия ва Япония жаҳонда  ҳукмронлик қилиш учун  курашда  АҚШнинг энг хавфли  рақиби бўлиб чиқдилар. Узоқ Шарқда  АҚШ билан Япония ўртасида  жиддий низо вужудга келди.  Япониянинг  Тинч океанда, айниқса Хитой  (Шаньдунда)  ўз позициясини   кучайтириб олганлиги  Американинг  агрессив  муддаоларига зид  эди.  
 Германиядан олинадиган репарация масаласи ҳам  ғолиб давлатлар  ўртасида, айниқса  Франция билан Англия ўртасида  низоларни кескинлаштирган сабаблардан бири эди.  Франция  репарациянинг  кўп қисмини  талаб қилди.   
 Репарация масаласида  1920-1921 йилларда бир неча  марта конференция бўлиб  ўтди.  1920 йил июнида  Булонда  чақирилган конференция  репарация суммасини  269 миллиард   олтин марка  қилиб белгилади. Конференция  репарациянинг 52%ини Францияга, 22%ини Англия,  10%ини Италияга ва қолган қисмини  бошқа давлатларга маълум  фоиз  миқдорида  тақсимлади. 1921  йил январидаги  Париж конференциясида  эса репарация суммаси  226 миллиард  олтин марка  миқдорида  қилиб ва тўлаш муддати 42 йил  қилиб  белгиланди.  
 Германиянинг репарация тўловлари миқдори 1921  йил апрель-май ойларидаги   Лондон конференциясида  132 миллиард олтин марка миқдорида  қилиб  белгиланди.  Антанта Германияга дастлабки  мўлжалларга нисбатан  анча камайтирилган репарация шартларини  мажбуран  қабул қилдирди ва ўша  йилнинг  май ойидаёқ  репарация  ҳисобига  1 миллиард олтин марка  ундириб олди.  Германия 1919-1922  йиллар мобайнида  ҳаммаси бўлиб  8 миллиард  олтин  марка тўлади.  1922 йил январида  Германиянинг  илтимоси билан  репарация тўлаш муддати бир йилга  кечиктирилди.  1923  йил январида  Германия тўлов  муддатининг  яна  кечиктирилишини  сўради.  Франция бунга унамади. Шу  асосда  янги низолар  бошланди.   
 Уруш қарзлари  муаммоси  урушдан кейинги  йиллардаги чигал  ва мураккаб масалалардан  бири бўлди.  Бу масала ҳам  бир қанча  халқаро кенгаш  ва конференцияларда муҳокама қилинди.   
 АҚШ иттифоқчиларининг  АҚШдан  қарзи  11 миллиард  долларни ташкил қилар эди.   АҚШ ҳукумати   ўз иттифоқчиларига  таъсир кўрсатиш учун ана шу қарзларни  ўзига катта дастак  қилишга уринди.  Шу мақсадда АҚШ  конгресси  1922  йил февралида  бу қарзларни тегишли фоиз билан  иттифоқчилардан  сўзсиз  ундириб олиш  тўғрисида  махсус қонун  қабул қилди.  Бу қонунни амалга ошириш  юзасидан  алоҳида комиссия тузилди.  АҚШ қарзларни  қисташ  йўлига  ўтди.  Иттифоқчиларнинг  қарзларни бекор қилиш ёки  тўлаш муддатини  кечиктириш умидлари  чиппакка чиқди.  Кейинчалик  АҚШ айрим  иттифоқчи  давлатлар билан  (масалан, 1923  йил февралида Англия билан)  қарзлар масаласида  битимлар имзолади, Англия  қарзлари  30% камайтирилиб, тўлаш муддати 62 йил  қилиб белгиланди.   
 АҚШ давлати  Тинч океан  ва Узоқ Шарқда  ўз позицияларини  мустаҳкамлашга, Англия ва   Япониянинг   ҳарбий-денгиз  флотидаги  вақтинча  устунлигини йўқотиш  ва зўр бериб  қуролланиш учун  вақтдан ютиш мақсадида  денгиз қуролларини  “чеклаш”га,  Париж  сулҳ  конференциясининг  Узоқ  Шарққа  доир қарорларини  қайта кўриб  чиқишга,  Париж конференциясидаги    мағлубият учун  қасос олишга  киришдилар.   1921 йил мартида  ҳокимият тепасига  келган президент  Гардинг  бошчилигидаги  республикачилар  ҳукумати  Париж   конференциясининг  Узоқ Шарққа  доир  қарорларини  қайта кўриб чиқишни ўзининг  асосий вазифаларидан бири қилиб қўйди.  
 АҚШ Англиянинг денгиздаги  ҳукмронлигини йўқотишга, АнглияЯпония  иттифоқини  тугатишга, Япониянинг Хитойда  кучайган  позициясига путур етказишга ҳамда  Хитойда   “очиқ эшиклар ва тенг имкониятлар”  принципига риоя  қилиш баҳонаси  билан Хитойнинг  АҚШ томонидан  асоратга солиниши учун шароит  яратишга  зўр бериб интилди.   АҚШ ўзининг  иқтисодий ва молиявий  қувватига таяниб,  ўзидан бошқа капиталистик  давлатларнинг  Узоқ Шарқ районидаги  зиддиятларидан  фойдаланди.  АҚШнинг ташаббуси билан янги халқаро  конференция - Вашингтон  конференцияси  чақирилди.  Бу конференция  1921 йил 12 ноябрдан  1922 йил 6 февралгача давом этди.  Конференцияда  9 давлат: АҚШ, Англия, Франция, Италия, Бельгия, Голландия, Португалия, Япония ва  Хитой қатнашди. Бу конференцияда  АҚШ асосий роль  ўйнади.  
 Конференциянинг  асосий хужжатларидан бири -  АҚШ, Англия,  Франция ва Япониянинг  1921 йил 13 декабрда қабул қилинган “Тўрт давлат  шартномаси”дир.  Бу шартномада мазкур давлатларнинг  Тинч океандаги  оролларининг  дахлсизлиги кўрсатилди.  Улар бу  оролларга  бошқа биронта давлат хавф солган тақдирда  ўзаро  маслаҳатлашиш тўғрисида  келишиб олдилар.  Бу шартномада 1902 йилда тузилган  Англия-Япония иттифоқи тугатилди, у ўз  кучини  йўқотган деб  ҳисобланди. Натижада  АҚШ Англияни Япониядан  ажратиб, катта дипломатик  ютуққа эришди.  
 	Конференциянинг асосий ютуқларидан яна бири-АҚШ, Англия, 
Япония, Франция  ва Италиянинг  1922 йил 6 февралда қабул қилган “денгиз қуролларини  чеклаш тўғрисида шартнома”деган  “Беш давлат шартномаси”дир.  Бу шартномага мувофиқ, АҚШ  Англия флотининг  ўз флоти билан  тенг даражада  бўлишига, Япония флотининг АҚШникидан  ортиқ бўлмаслигига, Англия билан  Япониянинг  ўзларининг Тинч океандаги оролларида ҳарбий-денгиз базалари  қурмаслик  мажбуриятини олишига эришди.   
 Конференциянинг хужжатларидан яна бири 1922 йил  6 февралда  қабул қилинган Хитойга  нисбатан  сиёсат  тўғрисидаги  “Тўққиз давлат шартномаси”дир.  Бу шартномага мувофиқ, мазкур давлатлар  Хитойнинг суверенитетини, мустақиллиги ва территориал дахлсизлигини таниш  “мажбурияти”ни  олдилар.   Улар Хитойда  “тенг имкониятлар” принципига  риоя  қилиб, Хитойда  алоҳида  имтиёзлар  ва ҳуқуқларга эришиш учун уринмаслик ва таъсир  доиралари вужудга келтирмаслик “мажбурияти”ни олдилар. Япония   Шаньдундан, англия Вэй Хайвейдан воз кечди.  Бу шартнома  Хитойда  АҚШ ҳукмрон доираларининг  “очиқ эшиклар” ва “тенг имкониятлар”  деб  аталган доктринасини  мустаҳкамлади.  Америка империалистларининг  Хитойга суқилиб  киришлари учун қўшимча  имкониятлар вужудга келди.   
 Вашингтон конференциясида  қабул қилинган шартномалар  “Вашингтон системаси” деб аталди.  Вашингтон системаси Версаль системасининг  давоми бўлди.   
 Версаль-Вашингтон системаси мамлакатлар ўртасида мустаҳкам тинчлик муносабатлари ўрнатмади.  Тинч океанда  кучлар нисбатини  тенглаштириш тартиби мутлақо беқарор эди.   
 Капиталистик дунёда  Совет Россиясига   нисбатан икки хил  тенденция вужудга келган эди: биринчи  тенденция  Совет Россияси билан   иқтисодий алоқа  ўрнатиш тенденцияси эди.  Бу тенденциядаги   давлатларнинг кўпчилиги  Совет режимининг айниб кетишига  ва кейин  уни тақсимлаб олишга  умид боғлар эди.  Бу тенденция вакиллари  (Англияда Ллойд-Жорж, Францияда  Эррио, АҚШда  сенаторлар Бора, Уилер ва Гудрия)лар  эди.  Иккинчи тенденция қулай имконият топиб, Совет Россиясига қарши яна қуролли  интервенция қилиш тенденцияси эди.  Бу тенденция  вақти-вақти  билан ошкора кўриниб турди.  АҚШ  президенти Гардинг, давлат секретари Юз,  Англияда Черчилль,  Керзон, Францияда Клемансо, Пуанкаре, Германияда  Людендорф ва бошқалар  бу тенденцияни  зўр бериб  қўллабқувватладилар. Капиталистик дунёда  биринчи тенденция  иккинчи тенденцияга нисбатан устун чиқди.   
 1921 йил мартида  Совет Россияси билан  Англия ўртасида  савдо битими тузилди.  Бу эса амалда  Англия томонидан  Совет Россиясининг  танилиши эди.  Ўша йилнинг май ойида  Совет республикаси билан  Германия ўртасида  вақтинча  савдо  битими  имзоланди. Норвегия, Италия ва Австрия билан ҳам шундай  битимлар тузилди.   1921 йил февралида  Совет Россияси билан Эрон ва Афғонистон ўртасида  шартномалар, март ойида  Совет республикаси билан Туркия ўртасида  дўстлик  шартномаси тузилди.   1921 йилда тузилган Мўғулистон халқ ҳукумати билан  Совет ҳукумати ўртасида  ўша йилнинг ноябрида  дўстлик ва қардошларча ҳамкорлик тўғрисида  шартнома имзоланди.  Лекин АҚШ,  Англия,  Франция каби бир қанча йирик  давлатлар  Совет Россияси билан ҳали дипломатик   алоқалар ўрнатмаган эдилар.   
1921 йилги  иқтисодий инқироз  капиталистик  мамлакатларни  анча қийин  аҳволга солган эди.  1921  йил декабрида  Лондонда  Англия ва Франция  бош министрларининг, Парижда, Англия, Франция, Италия ва Бельгия  экспертларининг кенгашлари бўлиб ўтди.  
1922 йил январида  Антанта олий советининг  кенгаши  Марказий ва 
Шарқий  Европани  иқтисодий “тиклаш”  программасини  ишлаб чиқиш учун  Генуяда  халқаро иқтисодий  конференция чақиришга  қарор қилди ва бунга  Совет Россиясини, шунингдек  Германия, Австрия, Венгрия  ва Болгарияни  таклиф этди.   
 Генуя конференцияси  1922 йил  10 апрелдан  19 майгача  давом этди, унда  34 мамлакат, шу жумладан Совет Россияси  делегацияси иштирок этди. Конференцияда  Англия ва  Франция асосий роль  ўйнади.  АҚШнинг вакили  кузатувчи сифатида  қатнашди ва конференция ишига  катта таъсир кўрсатди.  
Конференциядаги  асосий масала  “рус масаласи” деган  масала эди.  Конференцияда Совет Россиясини  собиқ чор ҳукумати  ва Муваққат  ҳукуматнинг  чет эл  мамлакатларидан  олган ҳамма қарзларини  (фоизлари билан бирга 18 миллиард сўм)  тўлашга,   инқилобга   қадар  чет эл  капиталистларга  қарши бўлиб, кейин Совет ҳукумати  томонидан  миллийлаштирилган  завод, фабрика, кон ва бошқа корхоналарни  ўша мулкдорларга қайтариб  беришга ёки  компенсация тўлашга,  совет ташқи  савдо монополиясини  бекор  қилишга,  Совет   мамлакатидаги чет элликлар учун  экстерриториаллик  (алоҳида  имтиёзлилик)  ҳуқуқи  тартибини  ўрнатишга  мажбур қилмоқчи  бўлдилар.  Улар ана шу шартлар асосидагина  Совет Россиясига  заём ва кредит  берилишини  билдирдилар.   Антантадан жуда катта  зарар кўрган  Германия  қийинчиликларни енгиб ўтиш йўлларини излар эди.  Рус нефтьи  масаласида  Англия-Голландия нефть компанияси билан  Америка нефть  монополиялари ўртасида  зиддият кескинлашди.   Совет делегацияси  бу зиддиятларидан  фойдаланди;  1922 йил 16 апрелда Рапаллода  (Генуя ёнида), совет  делегациясининг  резиденциясида  РСФСР билан Германия ўртасида   шартнома тузилиб, дипломатик алоқалар ўрнатилди.  Икки томон бир-бирларига  нисбатан ҳеч  қандай  иқтисодий  талабларни қўймайдиган бўлдилар.  Натижада капиталистик давлатлар ўртасидаги зиддиятлар ва Совет-Германия шартномасининг  тузилиши  бирлашган  антисовет  фронтни  бузиб ташлади;  Германиянинг ҳам халқаро  позициясини анча мустаҳкамлади.   
 Антанта давлатлари Генуя  конференциясида  ўз мақсадларига эриша олмадилар.  Конференция боши берк  кўчага кириб қолди.  Музокаралар Гаага  (Голландия)  конференциясида  (1922 йил, 15 июнь-19 июоль) давом эттирилди. ғолиб давлатлар  бу конференцияда  ҳам ўзларининг  ўйлаган режаларини амалга ошира олмадилар. Туркияда кўтарилган миллий озодлик  ҳаракати  натижасида биринчи галда  Англиянинг позициясига  жиддий зарба берилган эди. Антанта  давлатлари  Яқин Шарқда  қийин аҳволга тушиб қолдилар.  Туркиянинг Мустафо Камол  бошчилигидаги  янги ҳукумати  Севр сулҳ  шартномасини   тан олмади.   Антантанинг  Туркияга  қарши уюштирган  ҳарбий интервенцияси   хусусан  Англия-Греция  интервенцияси 1922 йил августь-сентябрь  ойларида  тор-мор қилинди. 1922 йил 11 октябрда  Антанта билан Туркия ўртасида  яраш битими имзоланди.  Антантанинг, аввало  Англиянинг  Яқин Шарқдаги  сиёсати  барбод бўлди.  
 Ҳукмрон давлатлар Туркия билан янги сулҳ  шартномаси  ишлаб чиқиш  ва Янги Шарқ  инқирозини  бартараф қилиш мақсадида  Лозаннада  (Швейцария)  халқаро  конференция  чақирдилар. Конференция  1922 йил  20 ноябрдан - 1923 йил 24 июлгача  танаффуслар билан давом этди.  Конференцияда Англия,  Франция,  Италия, Япония, Греция, Руминия, Совет Россияси, Югославия ва туркия  вакиллари  қатнашди. АҚШ вакили кузатувчи  сифатида  иштирок  этди ва   конференция ишларига  аралашди. Конференциянинг асосий масалаларидан бири - Босфор  ва дарданелл  бўғозлари  режими  тўғрисидаги  масала эди.  Бу битимга кўра бўғозлар демилитаризация қилинди,  тинчлик даврида   ва уруш вақтида  барча мамлакатларнинг  савдо ва ҳарбий  кемалари  бўғозлардан бемалол  ўта оладиган бўлди.  Конференция охирида Лозанна сулҳ  шартномаси тузилди;  капитуляциялар  режими,  Туркия молиясининг  буюк давлатлар томонидан назорат  қилиниши ва  унинг қуролли кучларини чеклаш бекор қилинди. Туркиянинг янги  чегаралари  тан олинди. Шарқий  Фракия  (Адрионополь билан бирга),  Арманистоннинг  турклар  яшайдиган қисми,  Курдистон ва бошқа ўлкалар Туркияга  қайтарилди. Конференция   натижасида   Туркия  ўз суверенитетининг  халқаро миқёсда  танилишига эришди.  
 Версаль-Вашингтон   тартибининг яратилиши  Европа мамлакатларининг  асосий муаммоларини  ҳал этмади.  Аксинча,  эски муаммолар ёнига янгилари  қўшилди  ва улар Биринчи жаҳон урушидан кейинги  дунёнинг  тарихий тараққиётига  катта таъсир кўрсатди. Айрим  мамлакатларда   улар кўп   жиҳатдан  янги сиёсий  вазиятнинг  юзага келишига  сабаб бўлди,  янги ғоялар, янги сиёсат ва давлат  арбобларининг, ҳокимиятни  қўлга киритишга интилаётган  янги сиёсий  ташкилотларнинг пайдо бўлишига  туртки берди.  Урушдан кейинги дунё дуч келган асосий муаммолар  қуйидагилардан иборат эди.  
 Иқтисодий муаммолар  Биринчи жаҳон урушида  Англия  750 минг,  Франция 1,3 млн., Германия 2 млн.,  Россия 16 млн. киши  йўқотди.  20 млн.дан ортиқ киши  яраланди.  Кўпгина саноат корхоналари  вайрон  бўлди,  транспорт  тармоқлари, конлар йўқ  қилинди,  кўплаб кемалар чўктирилди.  
Уларни тиклаш кўп маблағ ва вақт талаб этар эди.  
 Урушдан кейинги Европа мамлакатларининг  аҳволи тубдан ўзгарди. Агар урушгача улар жаҳоннинг асосий  молиявий ва кредит  маркази бўлган ва кредит олувчилар, заёмлар, қимматли қоғозларни  тарқатиш ҳисобига қўшимча  даромадлар олиб турган бўлсалар,  энди  АҚШдан  қарздор бўлиб  қолдилар.  Уруш пайтида  олтин захирасининг  катта қисми  АҚШга  ўтиб кетди.  Қўшма Штатлар  бажонудил  қарзга  озиқ-овқат, қурол-яроғ, кийимкечак, транспорт  воситалари берар,  ўз  иттифоқчиларининг  оғир аҳволидан  фойдаланиб, ўз молларига  истаганча  нарх  белгилар ва катта фойда олар эди.   
 Европа  қитъасидаги  муносабатларда  ҳам туб  (радикал)  ўзгаришлар  рўй берди.  Россиянинг Европа   иқтисодиёт тузилмаларидан  четлатилиши  шаклланган  қитъа  бозорининг издан  чиқишига сабаб бўлди. Илгари  Европа мамлакатлари  Россиядан хом ашё, кўпгина озиқ-овқат маҳсулотлари олар ва бу маҳсулотлар билан  аҳолини ҳамда  саноатни барқарор  таъминлаб турар эди. Ўз навбатида,  Европа молиячилари  ва саноатчилари  ўз сармояларини  Россия  иқтисодиётига  киритиш ҳамда  катта фойда  олиш имкониятига  эга эдилар. 
 Айни пайтда,  Австро-Венгрия  империяси  емирилганидан сўнг   унинг  ўрнида  катта мамлакатларга  қарам бўлган, иқтисодиёти кучсиз бир қатор  кичик давлатлар вужудга келди.  Жорий этилган  кучли божхона  тўсиқлари моллар  ва сармояларнинг  ҳаракатини  қийинлаштириб қўйди.  Натижада олдинги  Марказий Европа  иқтисодий минтақаси  бузилиб кетди.  Бу эса  Европа  иқтисодий тартиблари  муштарак  тизимини  заифлаштирди.  
2. АҚШда  1922 йилдан, Германия, Франция ва бошқа капиталистик мамлакатларда  1924 йилдан қисман стабиллашув бошланди.  
 Стабиллашув давридаги  халқаро муносабатларнинг  энг асосий хусусиятлари шуки, бир томондан,  СССРнинг  халқаро позициялари  мустаҳкамланиб борди, иккинчи томондан  Версаль-Вашингтон  системаси аста-секин  заифлашди.  Франция  1924 йилдаёқ, Германия  1927  йилда саноат  маҳсулоти  ишлаб чиқаришда  урушдан олдинги  даражага етди.  Англия саноат  маҳсулоти эса, илгариги  даражага тўлиқ ета олмади.  АҚШ барча капиталистик  мамлакатларга  нисбатан етакчи ўринни  эгаллади, унинг иқтисодиёти  ривожланиб борди.  Япония Европа  капиталистик  мамлакатларидан ўтиб  кетди.  Ташқи бозорлар  ва таъсир  доиралари масаласида капиталистик мамлакатлар  ўртасидаги  зиддиятлар  кескинлашди.   
 Жанубий Америка, Хитой, Канада, Австралия   бозорларида  АҚШ билан Англия,  Тинч океанда АҚШ билан Япония   ўртасидаги зиддиятлар кучайиб кетди.  Германия  монополистлари  эса,  Европа бозорлари масаласида  Англия, Франция,  АҚШ  ва бошқа мамлакат империалистлари  билан тўқнашмоқда эди.   
 Стабиллашув йилларида  СССРни таниган мамлакатлар сони  ортиб борди.  1924 йилгача  Совет давлати билан Германия, Афғонистон, Эрон, Туркия, Эстония, Латвия, Литва, Польша, Финляндия ўртасида  дипломатик алоқалар ўрнатилган эди.   
 Турли мамлакатлар  халқ оммасининг  СССР билан иқтисодий алоқа  қилишдан  манфаатдор  бўлганлиги натижасида  1924 йил февраль-октябрь  ойларида  Англия, италия, Норвегия,  Австрия,  Греция,  Швеция, Хитой, Дания, Мексика, Ҳижоз ва Франция,  1925 йили  Япония, Канада СССРни  танидилар ва у билан  дипломатик  алоқа  ўрнатдилар.   Антанта давлатларининг  қаршилик  кўрсатишларига қарамай,  1924 йил  31 майда  СССР билан Хитой  ўртасида  дипломатик  алоқалар  ўрнатилди ва СоветХитой  шартномаси тузилди.   Германиядан олинадиган репарациянинг  умумий суммаси  1921 йили  132 миллиард  олтин марка қилиб  белгиланган  бўлса-да,лекин уни  қандай ундириб олиш йўллари  белгиланмаган эди.   
 1923  йил январь бошида  Парижда чақирилган  янги халқаро   конференцияда  Англия Германиянинг  репарация тўловларини  4 йилга кечиктириш ва репарациянинг  умумий суммасини  камайтириб 50 миллиард  марка миқдорида  белгилашни   (“Бонар Лоу плани”ни) таклиф қилди.  Франция бу таклифларни рад қилди ва ҳеч қандай  битимга  келинмади.    Франция бу масалада ўзбошимчалик  билан  ҳаракат қилди.  Репарация  комиссияси  аъзолари  кўпчилигининг  розилиги билан  1923 йил 11 январда Францияда  ва Бельгия  қўшинлари  Германиянинг Рур  областини  ишғол қилдилар. Натижада  Франция билан Германия ўртасидаги зиддиятлар  кескинлашиб кетди.  АҚШ ва Англия ҳукуматлари  Франция-Германия  жанжалига очиқдан-очиқ  аралашишга мажбур  бўлдилар ва репарация  ишини ўз қўлларига  олдилар.  
1923 йил ноябрида  Америка монополистларининг  вакили-банкир  Чарлз Дауэс  бошчилигида  репарация масаласида  Экспертлар тузилди.  
Комитет  1924 йил январидан-апрелгача ишлади.  Янги репарацион режа - “Дауэс режа” ишлаб чиқилди.  Бу  режа   1924 йил июль-августда  Лондон  конференциясида  маъқулланди ва Германия  ҳукумати  томонидан ҳам  қабул қилинди. Франция ва  Бельгия  қўшинлари  1925  йил ёзида  Рурдан олиб чиқиб  кетилди.   Дауэс режасига  мувофиқ,  Германияга  1925 йилдан 1929 йилгача ҳар йили  репарация  тўловини  1 миллиард маркадан 2,5 миллиард маркагача  ошира бориб, 1929 йилдан кейин ҳар  йили  2,5 миллиард маркадан тўлаш  мажбурияти юкланди.  Дауэс режаси  немис халқини  янада  оғир аҳволга солган таловчилик  плани эди.  
1924 йилги   Лондон  конференциясидан  сўнг  Европа сиёсатидаги   гегемонлик    Франциядан   Англияга, амалда эса, Дауэс  режаси туфайли  АҚШга ўтди. АҚШ дунёни  молиявий  томондан  эксплуатация  қилиш маркази  бўлиб қолди.  Германия 1924-1929  йилларда  чет эллардан, асосан, АҚШ ва Англиядан  21 миллиард  маркадан ортиқ  узоқ ва қисқа  муддатли  кредит олди. Америка  монополияларининг  вакили  Жильберт Паркер  репарация   иши бўйича бош агент қилиб  тайинланди. У амалда  Германиянинг  иқтисодий  диктатори бўлиб қолди.   
 1928 йилга келиб Германия иқтисодий  жиҳатдан анча  тикланиб,  Версаль шартномаси ва Дауэс режаси  томонидан  чекланганлигига  эътироз билдирди.  1928 йил  кузида  Германия  ҳукумати ғарбий давлатлар қўшинларининг  Рейн зонасидан  эвакуация  қилинишини  ва Дауэс режасини қайта кўриб  чиқилишини талаб этди.  АҚШ Германиянинг  бу талабларини қўллаб-қувватлади. АҚШнинг  ташаббуси билан америкалик  банкир  Оуэн Юнг  бошчилигида  АҚШ, Англия, Франция, Италия, Япония, Германия ва Бельгия  молия экспертлари комитети  1929  йилда янги  “Юнг режаси”ни  ишлаб чиқди. Бу режа  1929 йил августида  Гаагадаги  халқаро  конференцияда  маъқулланди ва 1930 йил январида  иккинчи Гаага  конференциясида  тасдиқланди.  Юнг режасига  мувофиқ,  Германиянинг  репарация тўлаш муддати  59 йил (1988 йилгача)  узайтирилди, бу даврда  113,9 миллиард  марка репарация тўлаш кераклиги  кўрсатилди.  Яқин 37  йил мобайнида  репарация  тўловининг  йиллик  миқдори  2 миллиард  марка қилиб белгиланди.  Энди Германия  темир йўлларидан  келадиган фойдалар ва давлат бюджетининг  даромад қисми репарация тўловларининг  бирданбир  манбаи  деб ҳисобланди.  Герман саноати  репарация  тўловларидан  озод қилинди.  Германия экономикаси  устидан  бўлган назорат АҚШнинг  ташаббуси билан бутунлай  бекор қилинди.  
1925 йил 5 октябрдан  16 октябргача  Локарнода  (Швейцария)  Англия, Франция, Германия, Италия ва Бельгия  вакиллари  иштирокида  халқаро конференция ўтказилди.  Конференция охирида  Чехословакия ва Польша  вакиллари  чақирилди.  АҚШ  конференцияда   бевосита  қатнашмаса-да,  аммо унинг  уюштирилишида ва қарорлар  қабул  қилинишида  четдан  туриб  катта таъсир  кўрсатди.   
Локарно  конференцияси  Рейн  гарантия  аҳдномасини  қабул қилиш билан  тугалланди.  Аҳдномада  Германиянинг  Версаль  сулҳ шартномасида   белгиланган  ғарбий   чегараларининг  бузилмаслиги, Рейндаги  демилитаризация  зонаси  режимини бундан  кейин ҳам бузмаслик кўрсатилди. Гарантия  аҳдномасига мувофиқ, Англия  билан Италия Франция ва  Бельгияни  Германия ҳужумидан, Германияни эса  Франция ва  Бельгия армияси  ҳужумидан  қўриқлайдиган  бўлдилар.    1925 йил  12 октябрда  Германия билан СССР ўртасида  савдо  шартномаси   имзоланди.  
1926 йилда беш  йил муддатга  тузилган битим  совет-герман  муносабатларининг янада  ривожланишига  йўл очди.  Унга кўра  иккала давлат  учинчи давлат билан низолашган тақдирда  бетараф  бўлишга келишди. Германия совет  давлатига  қарши қаратилган  ҳеч қандай  иттифоққа қўшилмаслик  мажбуриятини олди. Бу совет  дипломатиясининг  улкан ғалабаси эди. Битим  Германия  етакчилик  қилиши лозим бўлган  советларга  қарши янги фронтнинг  тузилишига  халақит  берди.   
 Иккала битим ҳам  давлатлар ўртасидаги  иқтисодий  алоқаларнинг  жадал  суръатда  ўсишини таъминлади. 1927 йилда  СССР ва Германия  ўртасидаги  савдо муомалалари   1925 йилдагига  нисбатан салкам  уч бараварга ўсди.  СССРга Германиядан  асосан  техника  ва ускуналар импорт қилинарди. Совет давлати  барпо этган  корхоналарнинг  кўпчилиги Германияда  ишлаб чиқарилган  техника билан  жиҳозланган эди.  Мамлакатлар ўртасидаги  савдо-сотиқ  муносабатлари  мунтаззам ўсиб  борди ва  1931 йилда  у энг чўққига  кўтарилди.  Жаҳонда  иқтисодий инқироз авж олган  даврда  совет корхоналари  Германияга  юз минглаб  ишчи ўринларини  сақлаб  қолиш  ва ўнлаб  корхоналарни  банкрот бўлишдан   асрашга  кўмаклашди.   
 1925 йил 12 декабрда  Миллатлар иттифоқи  Советининг  сессиясида  қуросизланиш  бўйича  тайёргарлик  комиссияси  туздилар.  Комиссия ишига  Миллатлар иттифоқининг  аъзоси  бўлмаган давлатлардан АҚШ, сўнгра  СССР таклиф  қилинди.   СССР химия  ва бактериология урушини  тақиқловчи  Женева  аҳдномасига  қўшилганлигини  билдирди.   Женева аҳдномаси-1925 йил  17 июнда  37 давлат томонидан   имзоланди.   СССР 1927 йилда  бу аҳдномага  қўшилди ва унга тўла  амал қилди.  Бир қатор  капиталистик  давлатлар  аҳдномага  имзо чеккан бўлсалар-да, унга амал  қилмадилар. АҚШ эса, бу аҳдномага қўшилмади.  
 1927  йил апрелида  Франция ташқи ишлар  министри  Бриан  Франциянинг   позициясини   мустаҳкамлаш ва  АҚШни  ўзига мойил қилиш учун  АҚШ давлат секретари Келлогга мурожаат қилиб,  ўзаро уруш қилмаслик тўғрисида шартнома тузишни таклиф этди.  Келлог Брианнинг  ташаббусидан фойдаланиб, бундай шартномага  Англия ва бошқа капиталистик  давлатларни ҳам жалб этишни таклиф  қилди.   1928 йил 27 августда  Парижда бир қатор  капиталистик   давлатларнинг вакиллари томонидан  Париж аҳдномаси - “Бриан-Келлог аҳдномаси” имзоланди.  Аҳдномада  миллий сиёсатнинг қуроли сифатида  урушдан воз кечиш, жанжалли  масалаларни тинч йўл билан  ҳал қилиш айтилган.   Совет ҳукумати бу  аҳдномани тезда  кучга киритиш учун  1929 йил 9 февралда  бир қанча қўшни давлатлар билан  протокол тузди.  1929 йил  ёзида  “БрианКеллог аҳдномаси”  кучга кирди.  Капиталистик давлатларни борган сари  кучли ларзага  келтираётган  Хитой инқилоби  авж олиб бормоқда эди.   
1926 йил сентябрида  Англия  ҳарбий кемалари  Ваньсянь  шаҳрини  ўққа тутиб, 6 мингга  яқин  кишини  ҳалок қилди. 1927 йил 3 январда  Англия қўшинлари  Ухандаги  оммавий  митингга  ҳужум қилди. Бунда қарийб  30 киши ўлдирилди ва  ярадор қилинди.  
1927 йил баҳорида  инқилобий кураш  кескинлашган  бир вақтда  АҚШ, Англия, Япония  ва Франция  Хитойга қарши очиқдан-очиқ  интервенцияга  ўтдилар;  уларнинг 170тача  ҳарбий кемаси  Хитой соҳилларига  яқинлашиб,  Нанкин  каби шаҳарларни  ўққа тутди ва Нанкиннинг ўзидагина қарийб  2 минг киши ҳалок бўлди.  Миллий озодлик ҳаракатларининг  юксалиб бориши, Совет Иттифоқи халқларининг  Шарқ халқлари  билан ҳамкорлиги ҳукмрон  давлатларнинг  СССРга нисбатан қаҳру  ғазабини  ошириб юборди.   Англия ва бошқа давлатлар  СССРнинг Хитойдаги элчихоналарига  ва совет дипломатияси ходимларига  қарши бир қанча суиқасд ва фитналар  уюштирдилар,  СССР билан  Хитой муносабатларини  кескинлаштириб,  бу икки мамлакат ўртасида  уруш чиқармоқчи бўлдилар. 1927 йил 12 майда  Лондонда  Англия-Совет  акцияли  жамияти  - “Аркос”   биносига хужум  қилинди.   Полиция пўлат сандиқларни бузиб,  Совет савдо ваколатхонасининг  хужжатларини босиб олди.  Англия ҳукумати  СССРни  Англиянинг ички ишларига   “аралашиш”да айблашга  уринди  ва сохта хужжатни  пеш қилиб, 1927 йил 26  майда СССР билан дипломатик  алоқани узди.  
 1927 йил октябрида,  ғарбда Советларга  қарши  асабийлик   авжига чиққан  бир вақтда  СССР билан Эрон  ўртасида  гарантия ва  бетарафлик  тўғрисида   шартнома тузилди.   
 1929 йилда халқаро  реакция  Хитойда  ва Хитой-Совет  чегарасида  СССРга қарши  катта иғво  уюштирди.   
 1929 йил июль-август ойларида   гоминданчи  қўшинлар  ва рус оқ  гвардиячилари Харбиндаги  Совет элчихонасини тор-мор қилиб, СССРга қарашли ва Совет  Иттифоқи билан  Хитой томонидан  тенг ҳуқуқлилик  асосида   бошқарилаётган Шимоли-Шарқий  Хитой (Дунбэй)даги  Шарқий Хитой  темир  йўлига (КВЖДга)  ва Совет    чегара районларига  ҳужум  бошладилар. СССР ва Гоминдан Хитойи  ўртасида  дипломатик  алоқа узилди.  Бироқ, Гоминдан  Хитойининг  илтимосига кўра, 1929  йил декабрида  КВЖДда олдинги  ҳолатни тиклаш  юзасидан  Совет-Хитой  протоколи  имзоланди.   
 Англияда  1929  йили лейбористлар ҳокимият тепасига келгач, СССР билан  дипломатик муносабатлар  тикланди.  
 3. Капиталистик мамлакатларда  1929 йилнинг охирига  келиб вақтинча, қисман  стабиллашув  даври тугади ва жаҳон иқтисодий  инқирози бошланиб кетди.  Бу инқироз биринчи жаҳон урушидан кейинги  халқ хўжалигининг ҳамма тармоқларини чулғаб олган биринчи энг чуқур  инқироз бўлиб,  1933 йилгача давом  этди.  Бу инқироз ўзининг  келтирган зарарлари  ва оқибатлари  жиҳатидан биринчи жаҳон уруши етказган зарарларга тенглашди.   Ўзининг кучи ва узоқ давом этиши  жиҳатидан  ғоят зўр бўлган  бу иқтисодий инқироз  бутун дунёни ларзага  келтирди.  Капиталистик мамлакатларда  саноат маҳсулоти  36%,  пўлат ва чўян эритиш  60-65% камайиб кетди.  Ташқи савдонинг ҳажми   60-65 % қисқарди.  Молиявий аҳвол  ёмонлашди.  1933 йилда  бутун капиталистик лагерда  ишсизлар сони  30 миллион кишидан ошди.    
 Жаҳон иқтисодий  инқироз  капиталистик системанинг барча зиддиятларини - йирик  давлатлар, яъни АҚШ билан Англия  ўртасидаги,  АҚШ билан Япония,  Франция билан Италия, Англия билан Франция ўртасидаги, жаҳон урушида ғолиб  чиққан давлатлар билан  Германия ўртасидаги, мустамлакачи давлатлар билан  мустамлака ва қарам  мамлакатлар ўртасидаги, меҳнат билан капитал ўртасидаги, капиталистик система билан социалистик  система ўртасидаги  зиддиятларни  кескинлаштириб юборди.    
 1930 йил майида  Франция ташқи ишлар министри  Бриан инқироздан  қутулиш, ўзаро ҳамкорлик  қилиш баҳонаси билан Европа қитъасидаги  давлатларнинг  “федератив иттифоқи”ни, яъни   “пан-Европа”  тузишни  таклиф қилди.  Бу режа аслида  Европада яна Франция  гегемонлигини ўрнатишга қаратилган эди.   “Пан-Европа”  режасини  фақат Польша ва Чехословакия ёқлаб чиқди. Англия Франциянинг  кучайиб кетишидан  хавфсираб, бу режани  қўллаб-қувватламади.  Бошқа бир қатор  мамлакатлар  Англия  позициясини маъқулладилар. Шу тариқа,  “пан-Европа” режаси  барбод бўлди.   
 Иқтисодий  инқироз  йилларида  дунёни қайта  тақсимлаш учун  кураш кескин тус  олди.  Узоқ Шарқда, Хитойда  бозор ва  хом ашё  манбаларини  кўпроқ эгаллаш  ҳамда шу  йўл билан  бу мамлакатларда  ўз позицияларини мустаҳкамлаш учун  курашда  айниқса Япония, АҚШ ва Англия ўртасида  рақобат кучайди.    Япония ўз мустамлакаси бўлган  Кореянинг  шимолий  туманларини  ҳарбий плацдармга  айлантирди.  1931  йил сентябри - 1932 февралида  Япония Хитойнинг  шимоли-шарқий районларини-Маьчжурияни   босиб олди ва  қўғирчоқ  Маньчжоу-Го  давлатини тузди. Хитойнинг  шимоли-шарқи  Япониянинг  муҳим агрессив плацдармига  айлантирилди.  
Натижада  Узоқ Шарқда  урушнинг  биринчи ўчоғи  вужудга келди.   
 	Гарчи Япониянинг  Хитойдаги    экспансияси ғарбдаги йирик 
давлатлар, айниқса,  АҚШнинг манфаатларига  дахл қилган бўлса ҳам, улар  аслда  япон агрессиясини  рағбатлантирдилар, унга иқтисодий ва ҳарбийтехника  жиҳатдан  ёрдам бериб турдилар. Уларнинг асосий  мақсади-Япония қўли билан  Хитойдаги  инқилобни бўғиш эди.   
 Миллатлар иттифоқи  Япония агрессиясига қарши чора кўрмади: Хитой ҳукумати  Миллатлар иттифоқига  мурожаат  қилиб, Япония агрессиясига барҳам беришни  сўради.  Аммо миллатлар иттифоқи  Хитойга ҳеч қандай ёрдам кўрсатмади.  АҚШ ҳукумати эса Япониянинг  Хитойдаги   агрессиясини   сўздагина қоралаб, Хитой ҳудудининг  даҳлсизлигини  ҳимоя  қилишга қаратилган  бирор тадбирни  кўзламади.   
 1931-1932  йилларда ва  1933  йил бошида  Япония  фурсатдан фойдаланиб агрессияни  анча кенгайтирди.  АҚШ, Англия ва Франциянинг   манфаатларига қарши  жиддий  хавф туғилди.  АҚШ-Япония,  АнглияЯпония зиддиятлари  кучайди.  Шундан кейингина, 1933  йил февралида   Миллатлар  иттифоқи   қарор қабул қилди. Бу қарорда  Японияга бутун   
Хитойда  “очиқ эшиклар”  ва  “тенг имкониятлар”  принципига  амал қилиш,  Маньчжурияни  Хитой қўл остидаги  автономия  деб таниш, япон   қўшинларини  олиб чиқиб кетиш таклиф қилинди.  Япония бу қарорни  қабул қилмади. 1933 йил мартида  Япония Миллатлар  иттифоқидан чиқди.  Шундай қилиб, Версаль-Вашингтон системаси  барбод бўла бошлади.   Япониянинг агрессив  ҳаракати ва  ғарбий давлатларининг  қаршилик кўрсатмаслик сиёсати  Европада,  аввало Германияда  реванш ва уруш  тарафдорлари  кучларини рағбатлантирди.   1933 йил январида  Гитлер бошчилигида  фашистик диктатура ўрнатилди.  Уруш партияси бўлган  фашистлар партияси  давлат тепасига чиқиб олди.  Фашистик диктатура  ўтакетган реакцион, энг шовинистик  ва   ошкора террористик  диктатура  эди.   Шундай қилиб,  Европа  марказида  урушнинг иккинчи ва асосий  ўчоғи  вужудга келди.   
1933 йил июлида  Римда тўрт давлат; Англия, Франция,  Германия ва Италиянинг  “якдиллик ва ҳамкорлик”  аҳдномаси тузилди. Бундан кузатилган  асосий мақсад  Германияни урушдан  кейин тузилган  шартномаларда кўрсатилган мажбуриятлардан қутқариш, унинг агрессиясига бемалол  йўл бериб қўйиш, Германия билан  Италияни  СССРга қарши йўналтиришдан иборат  эди.   
1934 йил  январида Германия билан Польша ўртасида ўзаро ҳужум қилишмаслик тўғрисида  шартнома тузилди. Гитлерчиларўзмақсадларини амалга оширишда Польша реакционерларидан фойдаланиб, кейин Польшанинг ўзини ҳам босиб олмоқчи эдилар.  
1935 йил  январида Версаль шартномасига мувофиқ, Саар  областида  плебисцит ўтказилди. Гитлерчилар ўз фойдаларига  кўпроқ овоз олишга эришдилар. Саар области Германияга қўшилди.  
 1935 йилдан бошлаб Германия ҳарбий-ҳаво ва ҳарбий-денгиз кучларини ҳамда қуруқликдаги қуролли кучларини кўпайтиришга астойдил киришди.  Умумий ҳарбий мажбурият жорий қилинди.  Германия бош штаби тикланди.   
 1935 йил 18 июнда  Англия билан Германия ўртасида  денгиз битими тузилди.  Битимда Германия  ҳарбий денгиз флотини  Англия сув усти ҳарбий-денгиз флотининг 35%и  ҳажмида  ва сув ости ҳарбий-денгиз флотининг  45%и ҳажмида қуриш, кейинчалик Германиянинг  сув ости флотини Англия сув ости флотига тўла тенглаштириш  ҳуқуқи кўзда тутилди.  Бу битим амалда  Версаль  сулҳ шартномасига  қарам-қарши ўлароқ  Германиянинг  ҳарбий-денгиз  қуролланишига  тўла имкон берди.   
 Узоқ Шарқда  ва Европада уруш  ўчоқларининг  вужудга келиши халқаро вазиятни  ўзгартириб  ва кескинлаштириб юборди.  Германия ва Япония жаҳонга ҳукмрон бўлишни даъво  қилиб чиқдилар.   Англия ва Франция эса  мудофаа ҳолатига тушиб қолдилар. Шу тариқа,  бир томондан, Германия,  иккинчи томондан, Англия, Франция ва АҚШ ўртасида денгиз ва мустамлака масалаларида, Япония, АҚШ ва  Англия ўртасида Узоқ Шарқ ва Тинч океанда зиддиятлар кучайиб кетди.   1932 йил  июлида  узоқ музокаралардан кейин  СССР билан  Польша ўртасида, 1932 йил ноябрида эса  СССР билан Франция  ўртасида  ўзаро ҳужум қилишмаслик  шартномалари тузилди.  СССР билан Латвия, Эстония ва Финлядия ўртасида ҳам  шундай шартномалар имзоланди.   
 Женевада чақирилган халқаро қуролсизланиш конференциясида  (1932 йил февраль-1934 йил май)  Франция ўз халқаро позициясини  мустаҳкамлаш  мақсадида миллатлар  иттифоқи  ҳузурида  халқаро армия  тузишни,  Германия хавфига  нисбатан  Англия ва  АҚШдан гарантия  олишни, АҚШ ва бошқа  рақиблар  кучини  заифлаштиришни кўзлаб қуролли кучларнинг 1ғ3  қисмини  қисқартиришни таклиф қилди.  
 Англия томонидан  киритилган таклифларнинг бирида Германия қўшинлари сонини  100 минг кишидан 200 минг кишига етказиш, Франция армиясини эса  500 минг кишидан 200 минг кишига келтириб, Европа қитъасида Германия билан Франция қўшинлари сонини тенглаштириш, СССР қўшинлари сонини 500 минг кишидан оширмаслик  зарурлиги кўрсатилди.  
 Германия  делегацияси бошқа  мамлакатларнинг қуролли кучларини герман қуролли кучлари даражасигача  қисқартиришни ёки  герман қуролли кучларини бошқа йирик мамлакатларнинг  қуролли кучлари даражасига етказишни  таклиф қилди.   Германия таклифи қабул қилинмагач, унинг делегацияси  конференция  ишини  барбод қилишга уринди ва 1933  йил кузида  конференциядан чиқиб кетди.   Конференция қатнашчилари мушкул аҳволга тушиб қолди.   
 Европада Германия  ва Осиёда Япония жаҳонга ҳукмрон бўлишни   даъво қилиб чиқаётганлигини  ҳамда СССРнинг  куч-қуввати ва халқаро роли  ошиб бораётганлиги  туфайли  1934 йил 15 сентябрда   Миллатлар иттифоқининг  34 та аъзоси  Совет Иттифоқига   Миллатлар иттифоқига  аъзо бўлиб киришни  таклиф қилди ва СССР  1934 йил 18 сентябрда Миллатлар иттифоқига аъзо бўлиб  кирди.  1933 йил 16 ноябрда СССР билан АҚШ  ўртасида дипломатик  муносабатлар ўрнатиш  тўғрисида битим  тузилди.  
 	1933 йили СССР билан Испания ўртасида,  1934 йили СССР билан Чехословакия, Руминия, Венгрия, Болгария, Албания ўртасида, 1935 йили 
СССР билан  Бельгия, Люксембург ва Колумбия  ўртасида дипломатик  алоқалар ўрнатилди.  
 Франция ҳукумати жамоатчиликнинг қатъий талаблари  натижасида  ҳамда мамлакатда   ўз мавқеини мустаҳкамлаш ва халқаро миқёсда Франция позициясини кучайтириш   мақсадида   1935 йил 2 майда Парижа Совет Иттифоқи билан  ўзаро ёрдам тўғрисида   шартнома тузди.  16 майда  СССР билан  Чехословакия ўртасида ҳам  шундай шартнома  имзоланди.  Айни маҳалда  Франция билан Чехословакия ўртасида ҳам шу каби шартнома тузилди. Чехословакия ҳукуматининг талаби билан Совет-Чехословакия  шартномасига агрессия  юз берганда Франция ёрдам кўрсатган тақдирдагина  ўзаро ёрдам бериш  ҳақида модда киритилди.  
 4. Агрессив давлатлар -Германия, Япония ва Италияда  иқтисодиёт ҳарбий мақсадларда  қайта қурилганлиги натижасида   ишлаб чиқаришнинг  пасайиб кетишига  йўл қўйилмади.   1938 йил  Германия  саноат маҳсулоти Англия ва Франциянинг саноат  маҳсулотидан ошиб  кетди.  1938 йил Японияда  саноат маҳсулоти 1929 йилдагига нисбатан 185%ни,  Германияда эса 121%ни ташкил этди.  Япония, Италия, айниқса Германия бозор ва хом ашё манбаларини, мустамлакаларни қайта тақсимлашни  талаб қила бошладилар.   
 1930  йилларнинг иккинчи ярмида  капиталистик дунёда Германия АҚШдан кейинги қудратли давлат эди.  У саноатнинг баъзи тармоқлари бўйича  (синтетик маҳсулотлар, металл ишлаш ускуналари, алюмин тармоқлари)  капиталистик  мамлакатлар орасида биринчи ўринни эгаллаган эди. Машиналар экспорт қилишда ҳам  Германия АҚШни қувиб етмоқда эди.  
 	Европа, 	айниқса Марказий 	ва 	Шарқий 	 	Европа 	бозорларида 
Германиянинг иқтисодий  позицияси кучайди ва бу районда унинг  ғарбий мамлакатлар билан  конкуренцияси жуда кескинлашди.  Англия, Франция ва АҚШнинг  бу жиҳатдан позицияси заифлашди.   
 	Германия  Латин Америкасида ҳам кучли позицияни   эгаллади.  
Германиянинг Латин Америкаси мамлакатлари билан савдоси 1938 йил  171% га етди, 1933 йилда эса 11,5% эди, холос.  Германия бу мамлакатларнинг   импортида  биринчи ўринни  эгаллади ҳамда АҚШ ва Англия  позициясини  заифлаштира борди.   
1935 йил  октябридаёқ  Италия қўшинлари уруш  эълон қилмай , 
Хабашистонга  (Эфиопияга)  ҳужум бошладилар. Италия-Хабашистон уруши   тайёрланаётган жаҳон  урушининг янги  бир тугуни эди.  Италиянинг агрессияси  Англия ва Франция  манфаатларига  зарба берди ҳамда уларнинг  Европадан Осиёга  борадиган денгиз йўллари учун катта хавф туғдирди. шунга қарамай, Англия ва Франция  ҳукмрон  доиралари  бу гал ҳам  
агрессорга қаршилик кўрсатмадилар.  Фақат  Совет делегациясининг  қаттиқ туриши натижасида  Миллатлар иттифоқи  Италияни  агрессор деб ҳисоблади ва унга қарши  иқтисодий санкция (жазо чоралари) қўллаш,  Италияга хом ашёлар  ва ҳарбий материаллар киритишни чеклаш тўғрисида қарор қабул қилди.   Лекин Англия ва Франция айби билан  бу санкция  тўла амалга ошмади.  АҚШ ҳукумати  1935  йилда  “бетарафлик”  сиёсатини  эълон қилиб, шу ниқоб остида  агрессорларни  рағбатлантирди. Италия бундан  фойдаланиб,  1936  йил майида деярли бутун  Хабашистонни босиб олди ва  ўз мустамлакасига  айлантирди.   
1936 йил мартида  Германия Версаль ва Локарно  шартномаларини бузиб, Рейндаги демилитаризация  қилинган зонага ўз қўшинини киритди.  
Йирик давлатлар бунга нисбатан   юзаки норозилик  билдириш билан  чекланиб қолдилар.   
 1936  йил июлида  генерал  Франко бошчилигидаги  испан   фашистлари Германия  ва Италия ёрдами  билан Испания инқилобий  демократик  кучларига,  республикага қарши  исён   кўтардилар.  Тез орада  Германия билан Италия Испания республикасига  қарши очиқдан-очиқ  ҳарбий  интервенция бошлади.   1936-1939 йиллар мобайнида Испанияга  Италия 150 минг, Германия 50 минг солдат ва офицер, ҳарбий мутахассислар, техник ва авиация юборди.  Улар Англия ва  Франциянинг Африка  ва Осиёга борадиган   денгиз йўлларини эгаллаб ола бошладилар.   Урушнинг янги тугуни  вужудга келди.   
 Франция социалистик партиясининг  лидери ўша вақтдаги  Франция  ҳукуматининг бошлиғи Леон Блюм 1936 йил август бошида Англиянинг Болдуин  бошчилигидаги  консерватив ҳукумати билан биргаликда, мамлакатларни Испаниядаги урушга  “аралашмаслик”ка чақирди.   Бир қанча мамлакатлар, ҳатто  Германия ва Италия бу таклифга қўшилди.   Улуғ давлатларнинг Испания ишларига   ҳақиқатан аралашмаслиги  Испания республикачилари учун  фойдали эканлигини назарда тутиб  СССР ҳам бу таклифни қувватлади. 1936 йил 9 сентябрда  Лондонда  Англия дипломати  лорд Плимут бошчилигидаги  27 давлат вакилларидан  иборат  “Аралашмаслик комитети” тузилди.  Комитет иштирокчилари бетарафликни сақлаб,  Испанияга қурол сотмаслик ва Испания учун юбориладиган  яроғаслаҳаларни  ўз мамлакатлари  территориясидан  ўтказмаслик мажбуриятини  олдилар.   
 Лекин кўп ўтмай, амалда,  “Аралашмаслик комитети”нинг сиёсати энг шармандали бир сиёсат  эканлиги аниқланди.   Фашистик давлатлар дастлаб ўз агрессив  мақсадларини  якка-якка  амалга  оширишга киришган бўлсалар,  кейинроқ улар бу агрессив ҳаракатларини  кенгайтириш учун ҳарбий-сиёсий  блокка уюшдилар.  1936 йил октябрида  Германия-Италия протоколи имзоланди.  “Берлин-Рим ўқи”  вужудга келди.  Германия Италиянинг  Эфиопияни  босиб олганини тан олди ҳамда унинг  Далмация,  Албания ва 
Грецияни босиб  олиш йўлидаги  интилишларини қувватлади. Италия Германиянинг   Австрияни  қўшиб олиш мақсадларини маъқуллади. Италия ва Германия  Испания масаласида  биргаликда ҳаракат қилиш  тўғрисида  ҳам тил  бириктирдилар.   
 Узоқ Шарқда эса  Япония иғвогарлик  билан Шарқий  Хитой темир йўлига  ва ундаги  совет ходимларига  кетма-кет  ҳужумлар  уюштирди. Совет ҳукумати  Япония билан   муносабатларнинг  кескинлашувига сабаб бўлган баҳоналарни бартараф қилиш  мақсадида  КВЖДни Япония ва  Маньчжоу-Гога  сотди, бу ҳақда  1935 йил мартида  шартнома тузилди.  Лекин Япония  1935-1936  йилларда  Мўғулистон   Халқ Республикаси чегараларига  бир неча марта ҳужум уюштириб, Узоқ Шарқда тинчликка  таҳдид қила берди. СССР  Мўғулистонни  қўллаб-қувватлади ва 1936  йил мартида  ўзаро ёрдам  тўғрисида  Совет-Мўғулистон  шартномаси имзоланди. 
Бу шартнома  Япония  урушқоқ  ҳарбийларини  бирмунча тийиб  қўйди.   
1936 йил ноябрида Германия билан Япония ўртасида   “Коминтернга қарши аҳднома”  тузилди,  1937 йил ноябрида  Италия ҳам бу аҳдномага қўшилди.  Уч фашист-агрессор  давлатнинг - Германия, Япония ва Италиянинг  Коминтернгагина эмас, балки шу ниқоб остида барча  мамлакатларга қарши  қаратилган, дунёни ўзаро қайта  тақсимлашни кўзда тутган агрессив  учлар блоки  (агрессив “уч бурчак”)-”Берлин-Рим-Токио ўқи” ташкил топди.  1939 йил   февралида Венгрия ва  Маньчжау-Го, мартда Франко Испанияси  “Коминтернга қарши аҳднома”га қўшилди.  
1937 йил июлида  Япония милитаризми хитой халқига қарши очиқданочиқ кенг миқёсда  уруш бошлаб юборди.  Бу уруш Япониянинг  Хитойдаги агрессиясининг янги босқичи эди.  Япония қўшинлари Шимолий, Марказий, сўнгра Жанубий Хитойга бостириб  кирдилар.   
 Японлар Хитойнинг  Пекин,  Тяньцзинь, Шанхай, Нанкин  Ханькоу каби катта шаҳарларини, деярли ҳамма портларини ишғол қилдилар. Бироқ япон  ҳарбийларининг  Хитойда  “яшин тезлигида уруш” қилиш плани барбод бўлди.   
 	Европада  ғарбий давлатларнинг  Гитлер Германияси  ва  фашистик 
Италия билан Мюнхенда тузган  битимидан  (1938 йил сентябрь) руҳланган Япония реакцияси  1938 йил  ноябридаёқ  “Шарқий Осиёда  янги тартиб”  эълон қилди, бу  “янги тартиб”  Шарқий Осиёда  фақат Япониянинг  мустамлакачилик  ҳукмронлигини ўрнатишдан  иборат эди.  
 Англия, АҚШ ва  Франция империалистлари Япониянинг  бу ҳаттиҳаракатидан  норози бўлдилар. Улар  “Хитой-Япония жанжали”ни бартараф  қилиш мақсадида  “Халқаро  Узоқ Шарқ конференцияси”ни,  “Тинч океан конференцияси”ни чақириш  тўғрисида  фикр билдиришди.   
 1939 йил  24 июлда Токиода  Янглия билан Япония ўртасида  “КрэйгиАрита битими”, яъни  “Узоқ Шарқ Мюнхени битими”  тузилди.  КрэйгиАнглиянинг  Япониядаги  элчиси, Арита-Япония ташқи ишлар министри эди.  Англия ва Япония бир-бирларининг Хитойдаги манфаатларига  қарши ҳаракат  қилмаслик  тўғрисида,  Хитойдаги озодлик курашини бостириш учун Англиянинг  Японияга халақит  бермаслиги тўғрисида келишиб олдилар.  Япон милитаристлари Маньчжуриядан  туриб 1938  йил 29 июлда  Владивосток  яқинидаги  Ҳасан кўли районида  Совет Иттифоқи чегарасига қўққисдан  ҳужум қилдилар. Улар Совет Узоқ Шарқи  ҳудудига  бостириб  киришни  мўлжаллаган эдилар.  Совет Армияси  япон  босқинчиларини  тормор  келтириб  чегарадан улоқтириб ташлади.  Ўша йили 11 августда  бу   районда  уруш ҳаракатлари  тўхтади.   
 1939 йил май-август ойларида  японлар Совет Иттифоқига бостириб кириш ва Сибирь темир йўлини ишғол қилиб,  Совет  Узоқ Шарқини  СССРдан ажратиб  қўйиш мақсадида Халхин-Гол дарёси  районида  
Мўғулистон  Халқ Республикасига ҳужум  қилдилар.  Совет ҳукумати билан Мўғулистон  Халқ Республикаси ўртасида   1936 йилда тузилган ўзаро ёрдам шартномасига  амал қилиб,  СССР Мўғулистонни қўллаб-қувватлади.  Совет Армияси  мўғул  Армиясига ёрдам кўрсатиб, бу гал ҳам  япон босқинчиларига қақшатқич зарба берди.   
 Япония билан Германия ўртасида ҳам  (гарчи бўлар  “Коминтернга қарши аҳднома”нинг иштирокчилари бўлсалар-да) зиддиятлар мавжуд эди.  Германия  1938 йил февралига қадар  Маньжоу-Гони  танимаган эди.  Германия Хитойда бир  қанча имтиёзларга эга  бўлишни,  Биринчи жаҳон урушидан кейин ўзининг  Японияга ўтиб кетган  Тинч океандаги собиқ мустамлакалари масаласининг қайта кўриб чиқилишини истарди.   Германия яширин йўллар билан  чан-кай-шичиларга қурол-яроғ ва маслаҳатчилар юбориб турди.  Япония Германиянинг  талабларига рози бўлмади. Шу тариқа, Япония Германия муносабатларида  ихтилофлар бўлиб турди.   Гитлерчилар Германияси бир қатор тадбирлардан сўнг, 1938 йил 11 мартда зўрлик билан Австрияни  босиб олди. Бу Версаль ва  Сен-Жермен  сулҳ  шартномаларининг  тўғридан-тўғри  бузилиши эди.  “Аралашмаслик” ва  “бетарафлик”   сиёсатлари ниқоби остида  Англия, Франция ва АҚШ Австриянинг  босиб олинишини маъқуллади ва таниди. Империалистик давлатларнинг  ҳукмрон доиралари Австрия   масаласининг  Миллатлар  иттифоқида  муҳокама қилинишини  истамадилар. Натижада  гитлерчилар  агрессияси Жануби-Шарқий  Европанинг ичкарисига  ёйилиб борди.    Герман фашистлари  Австрияни босиб олганларидан кейин  бутун диққатни   Чехословакияга, аввало унинг  Судет  областига қаратдилар. Германияда  Чехословакияга қарши  ташвиқот авж  олдирилди.  Немисфашист қўшинлари  Чехословакия чегараларига  тўплана бошлади.  “Судет инқирози”, яъни  Германия-Чехословакия  жанжали  бошланиб  ва кескинлашиб кетди.  Чехословакияга нисбатан хавф кучайди.   1938 йил  2829 апрелда  Лондонда  Англия ва  Франция   бош министрлари  ва ташқи ишлар  министрларининг  кенгаши  бўлиб ўтди.  Бу кенгашда  Европада  “тинчлик учун” кураш  ва Чехословакияга  “ёрдам” масаласи муҳокама қилинди ҳамда Судет области  масаласини  “тинч”  йўл билан ҳал қилиш  тўғрисида  қарор қабул қилинди.   Англия ҳукумати томонидан  1938 йил ёзида  Чехословакияга юборилган Ренсимен  ўтакетган юзсизлик ва мунофиқлик ролини ўйнади. У,  Чехословакия ҳукуматидан   Судет областини  Германияга беришни, Совет-Чехословакия   ўзаро ёрдам шартномасини  бекор қилишни талаб  этди.   
 Франция ҳукмрон доиралари  1938  йил февралидаёқ, Чехословакия билан  1935 йилда  тузилган  шартнома ўз кучини йўқотди, дейишгача бориб етдилар ва Франция Чехословакияга  Англиясиз ёрдам бера олмайди, дедилар.  Гитлернинг Судет области  ҳақидаги талаби  тобора  қатъийлашди;  Чехословакиядаги  гитлерчилар  янада фаоллашди, 1938 йил 13 сентябрда  Чехословакияда фашистик исён  кўтарилди.  Исён бостирилгач, Гитлер ғазабланиб, чегарадаги   қўшинларни жанговар ҳолатга келтирди.  Лекин Гитлер   бу кучларни ишга солмасданоқ ғарб давлатлари унга  жуда эпчиллик билан  ёрдам қилдилар. 1938  йил 15 сентябрда  Англия бош министри   Чемберлен  Германияда  Гитлер ҳузурида бўлиб, унинг Чехословакиядаги  Судет области ва бошқа территориялар ҳақидаги  талабини маъқуллади.   18 сентябрда  Лондонда  Англия ва Франция  ҳукуматларининг  бош министрлари ва ташқи ишлар министрларининг яна кенгаши бўлиб, узилкесил ёрдам беришга  қарор қилдилар.   Совет ҳукумати  Чехословакия билан  тузилган шартномага амал қилиб, унга ёрдам кўрсатишга тайёр эканлигини таъкидлаб келди ва бу ҳақда  Гитлер ҳукуматини ҳам  огоҳлантирган эди.    Бенеш Совет ҳукуматининг бу позициясига эътибор бермади ва совет  таклифларини  жавобсиз қолдирди.  Бенеш 16 сентябрда  Англиянинг  “воситачиси”  Ренсименга  уруш бўлган  тақдирда  ҳам СССР билан ҳеч қандай  махсус битим  тузилмаслигини, Франциядан ташқари  ҳеч қандай чора кўрмаслигини  сурбетларча билдирди.   
21 сентябрда  Англия ва Франциянинг  Прагадаги  элчилари  Бенеш  ҳузурида бўлиб, агар  Чехословакия Англия-Франция талабларини қабул қилмаса ва натижада  Германия-Чехословакия  уруши бошланиб қолса, Англия  ва Франциянинг   Чехословакияга ҳес қандай ёрдам бермаслиги  тўғрисида, агар Чехословакия СССР дан ёрдам олса  ва натижада Германия  Чехословакияга  ва СССРга қарши  уруш очса, Англия ва  Франциянинг  Германия  томонида  бўлиши тўғрисида  огоҳлантирдилар.   
22 сентябрда  Чемберлен  яна Гитлер ҳузурига келиб,  Германиянинг Судет тўғрисидаги  “ҳуқуқлари”ни  таниди.  Шунингдек Чемберлен 
Гитлернинг  Польша ва Венгриянинг ҳудуди  талабларини  қондириш  тўғрисидаги  таклифини ҳам қабул қилди.   
 Англия, Франция ва АҚШ  сиёсатидан  рағбатланган   Гитлер  26 сентябрда  сўзлаган нутқида, агар Чехословакия  ҳукумати  Германиянинг  талабларини  тезда ва сўзсиз  бажармаса, Чехословакия яксон қилинади, деб дўқ қилди. 28 сенябрда эса  Гитлер 10 кун ичида  Судет областини  бутун  саноати, транспорти ва истеҳкомлари билан бирга Германияга беришни Чехословакиядан  қатъий  талаб этди.  
 1938 йил  29-30  сентябрда  Мюнхенда халқаро  фашист  бандитлариГермания ва Италия  диктаторлари  Гитлер  ва Муссолини Англия ва Франция бош министрлари Чемберлен  ва Даладье  билан  учрашдилар.  Бу халқаро  муносабатлар тарихида   ўтакетган хиёнаткорона  ва шармандали  кенгаш  Мюнхен конференцияси эди.  Унда  Чехословакия  вакилларининг  иштирокидан  ташқари чехословак  халқининг  тақдири ҳал қилинди.    Мюнхенда  гитлерчилар  талаб   қилган  районларни  Германияга  топшириш,  Польша  ва  Венгриянинг  талабларини  ҳам қондириш тўғрисида  шармандали  битимлар  тузилди.   30 сентябрдаёқ   Чехословакия ҳукумати ва президент Бенеш  Мюнхен  конференциясининг   қарорларини қабул қилди.  ва Германия фашизми  олдида  хиёнаткорона таслим бўлди.  Тез орада  Мюнхен қарорлари   амалга оширилиб,   Чехословакия   тақсимлана  бошланди.   
1938 йил  октябрида  Гитлер Германияси  Судет областини  ва Чехословакиянинг  бошқа чегара районларини  босиб олди. 1939 йилнинг  мартида эса  Германия қўшинлари бутун Чехословакияни ишғол қилди.  Чехословакия парчалаб ташланди; Чехия ва Моравия  Германиянинг  “протекторати” деб,  Словакия  “мустақил” давлат деб эълон қилинди.   Амалда бу  “мустақил” давлат  Гитлер Германиясининг  мустамлакасига   айланди.  Закарпат Украинаси венгр  хортистлари томонидан, Тешин Польша  томонидан  забт этилди.   Германия Австрия ва Чехословакияни босиб олганидан кейин, Европадаги  сиёсий ва стратегик  аҳвол Гитлер фойдасига   ўзгариб кетди.  1939 йил мартида  Испанияда   фашистик тартиб ўрнатилди.  Ўша йилнинг мартида  Мемель  областини  (Клайпедани) Германияга топшириш тўғрисида Литва-Германия битими  имзоланди.  Руминия  иқтисодиёти  фашистик  Германияга бўйсундирилди.   Руминия, сўнгра Венгрия  гитлерчилар блокига  кирди.  1939 йил апрелида  фашистик Италия  Албанияга ҳужум қилиб, уни босиб олди.  Германия фашизми  эса Польшага нисбатан ҳудудий ва бошқа   талабларни  қўйди.  1939 йилда Гитлер  Данцигнинг  Германияга  топширилишини,  Польша коридори орқали  Шарқий Пруссияга  қадар тор изли темир  йўл ва  автострада  қуришга  рухсат  берилишини қатъий талаб қилди. Германия ва Польша муносабатлари кескинлашди.   Германия  1934 йилги  шартномани  бекор қилди.  1939 йил 22 майда  Германия ва Италия ўртасида ҳарбий-сиёсий  шартнома (“Пўлат аҳд”)  имзоланди.   
 Германия ва Италиянинг  янги агрессив  ҳаракатлари  натижасида халқаро муносабатларда  жиддий инқироз  бошланди.  Европа  уруш ёқасига  келиб қолди. 1939 йил 15 апрелда  АҚШ президенти Рузвельт  Гитлер ва Муссолинига  мурожаат қилиб, уларни Европа ва Яқин Шарқ  мамлакатларининг  биронтасига ҳам  ҳужум қилмаслик тўғрисидаги мажбурият  олишга чақирди.  Гитлер ва  Муссолини  бу талабни  кескин суратда  рад этдилар. ғарбий Европа  икки қарама-қарши  ҳарбий-сиёсий  блокка:  Германия-Италия  блокига ва Англия-Франция  блокига ажралди.    1939 йил апрелида  Англия билан Польша  ўртасида Лондонда  ўзаро ёрдам тўғрисида  декларация имзоланди.  Франция Польша билан  илгари тузилган  шартномага амал қилажагини  билдирди.   
1939 йил мартида  СССР Еропада  фашизм ва уруш  хавфининг  ғоятда кучайиб кетганлиги туфайли,  агрессияга  қарши биргаликда  ҳаракат қилиш масалаларини муҳокама қилиш учун  манфаатдор давлатларнинг  конференциясини  чақириб,  музокаралар бошлашни  таклиф этди.    Англия ва Франциянинг  СССР билан музокаралари 1939 йил  март ойидан  августгача давом этди.  Музокаралар дипломатик йўл билан,  сўнгра ҳарбий вакиллар орқали олиб борилди.   Совет раҳбарияти  Франция ҳам, Англия ҳам коллектив хавфсизлик  тизимини ташкил қилиш  истаги ва бирор аниқ  дастурига эга   эмаслигига қатъий  ишонч ҳосил қилди.  Музокараларда  ҳеч қандай истиқбол кўзга ташланмади.   ғарб давлатлари  Германия ва Совет  Иттифоқининг осонгина уруштириб қўйиши мумкин бўлган  шартларни  илгари сурдилар.   
 Музокараларда  Англия ва Франция  томони  АҚШга  таяниб  тенг муносабатдан ва тенг мажбуриятлар олишдан бош тортиб,  қаллоблик билан иш кўрди. 
 СССР билан музокаралар бораётган  чоқда  1939 йил июнь-августида  Англия фашистлар  Германияси билан   яширин музокаралар  (бош министр Чемберлен  кўрсатмаси  асосида ташқи ишлар  министри  Галифакс, савдо ишлари  министри  Хадсон ва Чемберленнинг  маслаҳатчиси  Гарольд Вильсон  билан Гитлернинг  иқтисодий ишлар  маслаҳатчиси  Вольтат ва Германиянинг  Лондондаги  элчиси  Дирксен  ўртасида  музокаралар)  олиб борди.   
 Совет ҳукумати  агрессия рўй берган тақдирда   Англия, Франция ва Польшага ёрдам кўрсатиш учун совет  қўшинларининг  Польша   территорияси орқали  ўтказилишига   Польша ҳукуматининг  розилик бериши кераклигини  билдирди.  СССР Болтиқ бўйи мамлакатларини  ҳам гарантия  қилишни талаб этди:  Англия ва Франция бу таклифлардан, ўзларига  мажбурият олишдан  сурбетларча  бош тортди.  Уларга суянган   Польша реакцион ҳукумати  эса. СССР билан ҳамкорлик қилмаслигини, совет қўшинларининг  Польша ҳудудига  киришига рози  эмаслигини  билдирди.  Литва, Латвия ва Эстония  реакцион ҳукуматлари ҳам  гарантиядан бош тортдилар. 
 СССРнинг талаби билан  1939 йил 12-21 августда  Москвада бўлган  ҳарбий музокараларда  ҳам Англия ва Франция  СССРнинг  конкрет таклифларига  эътибор бермадилар.   
 1939 йил августидаги  Москва музокаралари  Англия-Франция  томонининг айби билан  боши берк кўчага кириб қолган ва империалистик  давлатлар СССРни яккалантириб, фашистик Германияни  унга қарши қўйиш  учун зўр бериб  уринаётган бир вақтда, СССР сиёсий  жиҳатдан батамом яккалаб қўйилган  ва СССРга  нисбатан икки томондан  ғарбда-Германия ва  Узоқ Шарқда Япония  томонидан  уруш хавфи  кучайиб кетган бир пайтда Совет ҳукумати Гитлер ҳукуматининг СССР билан Германия  ўртасида   ўзаро хужум қилмаслик  аҳдномаси тузиш  тўғрисидаги  таклифини  қабул қилмай  иложи йўқ эди.   1939 йил  23 августда  Москвада  СССР билан Германия   ўртасида ўзаро  ҳужум қилишмаслик  аҳдномаси тузилди.    Битимга мувофиқ  иккала  томон бир-бирига қарши  ҳужум қилмаслик  ва агрессия  уюштирмаслик  мажбуриятини  оларди: учинчи давлат келишувчи  томонлардан бирига  ҳужум қилган тақдирда бошқа  томон ҳужум қилган томонни  қўллаб-қувватламаслиги лозим эди.  Томонлар давлатларнинг  келишаётган  томонлардан бирига қарши  иттифоқларига  қўшилмаслик,  ўрталаридаги  барча баҳсларни  тинч йўл билан ҳал қилиш  мажбуриятини  олдилар.   
 Битимнинг эълон қилинмаган махфий  бандлари  Польшанинг  икки давлат ўртасида   бўлиб олинишини кўзда тутарди, Совет  Иттифоқига  Болтиқбўйи  мамлакатлари -Литва, Латвия, Эстонияни ҳамда  Бессарабияни қўшиб олишга рухсат берарди.  Бу ҳудудлар олдин  Россия империяси таркибига  кирган бўлиб,  Брест-Литовск битимига кўра, ундан зўрлик билан  ажратиб олинган эди.  Улар совет давлатининг  стратегик хавфсизлиги нуқтаи назаридан  жуда катта  аҳамиятга  эга эди,  чунки ғарбий  чегараларни  400-500 км.га  нари силжитарди.  Улар совет-герман урушида  ҳал қилувчи аҳамият  касб этди.  Гитлерчилар  бу ҳудудларни  босиб ўтиш учун 2-3 ой вақт  ичида  Қизил армия  Сибирдаги  заҳираларини ғарбга ташлаб  улгурди.    Ғарб давлатлари Мюнхен  сиёсатининг  барбод бўлиши Германия, 
Япония ва Италия блоки билан  Англия-Америка Франция блоки ўртасидаги зиддиятларни  кескинлаштириб юборди.   Бу зиддиятлар натижасида  1939 йил сентябрь  бошларида  ғарб давлатлари  ўртасида  иккинчи жаҳон уруши  бошланди.   
 
Назорат топшириқлари: 
1. Версаль  системасини  тушунтириб беринг?   
2. Миллатлар иттифоқи  қачон тузилди?  
3. Урушдан кейинги  йилларда  ғолиб  давлатлар ўртасида юзага келган  зиддиятларнинг  сабабларини  тушунтиринг?  
4. Вашингтон системаси  қайси давлат  манфаатини   ифодаларди?   
5. Уруш қарзлари  масаласида  қандай  конференциялар  бўлиб  ўтди?  
6. Яқин Шарқ инқирози  қандай келиб чиқди?  
7. Локарно  конференцияси   қандай масалаларни муҳокама қилди?  
8. Жаҳон иқтисодий  инқирози  халқаро  муносабатларга  қандай таъсир  кўрсатди?   
9. Узоқ Шарқда  уруш ўчоғи  қачон вужудга келди?  
10.Европада  урушнинг  ўчоғи  қандай вужудга   келди?  
11.“Аралашмаслик”  ва  “бетарафлик”  сиёсатларининг  моҳиятини  тушунтиринг?  
12.Мюнхендаги  тил бириктириш  қандай юз берди? 
13. Мюнхен   сиёсати  қандай  барбод  бўлди?   
14.Совет-Герман  шартномасининг  яширин протоколларида  нималар кўзда  тутилганди?   
 
Мустақил иш топшириқлари: 
 
1.Версаль-Вашингтон тизимининг моҳиятини тушунтиринг. 
2.1939 йил 23 август Совет-Герман шартномаси халқаро муносабатларга қандай таъсир кўрсатди. 
 
АДАБИЁТЛАР:  
 
1. Новейшая история  стран Европў и Америки ХХ век.  Часть 1. 1900-1945 гг. Москва-2001.  
2. Новейшая история стран Азии и Африки ХХ век. Часть 1. 1900-1945 гг. Москва-2001. 
3. А.И.Строганов.  Новейшая История стран  Латинской  Америки. Москва-
1995 г.  
4. Новая история стран Европў и Америки. Москва-2002 г.  
5. Г.А.Хидоятов, Х.Г.Гуломов.  Всемирная история новейшей период Европў и США после второй мировой войнў (1945-1995 гг). Ташкент-1999 г.  
6. И.М.Крувогуз.  Крушение реального социализма в Восточной Европў и судьбў освободившихся  народов.  Москва-2000. 
7. З.Р.Нуриддинов. ғарб мамлакатларининг энг янги тарихи. (1917-1939) 1китоб. Т.-1978 й.  

